
MINUTI

Il-Minuti tas-Seduta Nru.194 li saret fit-3 ta' Marzu, 1998 ġew konfermati.

KUNSENS GĦAL ATTI
  MADAM SPEAKER (Onor. Myriam Spiteri Debono): Nixtieq ninforma lill-Kamra li l-President ta' Malta għoġbu jagħti l-kunsens tiegħu għal:

Att Nru VIII ta' l-1998  -  Att biex jemenda l-Ordinanza dwar il-Lottu Pubbliku, Kap. 70; u

Att Nru IX ta' l-1998  -  Att biex jemenda l-Att dwar il-Pools tal-Gvern Malti fuq il-Logħob, Kap. 131.


MISTOQSIJIET-TWEĠIBIET ORALI

DRENAĠĠ - MOSTA - TA' XKORA 

10204.  L-ONOR.  VICTOR GALEA PACE (f'isem l-Onor. Edwin Vassallo)  staqsa lill-Ministru għax-Xogħlijiet Pubbliċi u Kostruzzjoni:    Jista' l-Ministru jgħid jekk il-kuntrattur tħallasx għax-xogħol li għamel fi Triq Ta' Xkora, Mosta meta għamel xogħol ta' drenaġġ f'din it-triq?

  Jista' l-Ministru jgħid jekk din it-triq hijiex se tingħata tarmac ladarba x-xogħol ta' drenaġġ ikun intemm?

  ONOR.  CHARLES BUHAGIAR (Ministru għax-Xogħlijiet Pubbliċi u Kostruzzjoni):  Ninsab informat li l-kuntrattur tħallas tax-xogħol li għamel.  Ix-xogħol li jonqos huwa li tinbena l-pumping station wara li joħorġu l-permessi meħtieġa mill-Awtorita' ta' l-Ippjanar.

KAŻIN LABURISTA - FURJANA - BDIL TA' MADUM

11459.  L-ONOR. VICTOR GALEA PACE (f'isem l-Onor. Austin Gatt) staqsa lill-Ministru għax-Xogħlijiet Pubbliċi u Kostruzzjoni:    Jista' l-Ministru jikkonferma li tbiddel il-madum fil-bitħa tal-Każin Laburista tal-Furjana?  Kemm sewa dan ix-xogħol u taħt liema policy sar?

  ONOR.  CHARLES BUHAGIAR: Ma sar l-ebda xogħol ta' tibdil ta' madum fil-bitħa tal-Każin Laburista tal-Furjana.

DIPARTIMENT TAX-XOGĦLIJIET - TECHNICAL OFFICERS
12152. L-ONOR. VICTOR GALEA PACE (f'isem l-Onor. George Pullicino) staqsa lill-Ministru għax-Xogħlijiet Pubbliċi u Kostruzzjoni:    Jista' l-Ministru jgħid kemm hemm postijiet vakanti ta' technical officers u senior technical officers fid-dipartiment tax-xogħlijiet?  Meta hu maħsub li jimtlew dawn il-vakanzi?

  ONOR.  CHARLES BUHAGIAR: Nirriferi lill-Onor. Interpellant għar-risposta mogħtija fil-mistoqsija parlamentari numru 12507 li saret fis-Seduta 194.

DRENAĠĠ - TA' XKORA - PUMPING STATION
12312.  L-ONOR.  VICTOR GALEA PACE (f'isem l-Onor. Edwin Vassallo) staqsa lill-Ministru għax-Xogħlijiet Pubbliċi u Kostruzzjoni:    Jista' l-Ministru jieħu passi biex fiz-zona Ta' Xkora, fejn qed titħaffer il-ħofra għall-pumping station tad-drenaġġ, jinbena xi boundary wall biex jitnaqqas il-periklu li qed toħloq din il-ħofra?

  ONOR.  CHARLES BUHAGIAR: Se nipprovaw nagħmlu dan il-boundary wall fil-futur qarib.

  MADAM SPEAKER:  L-Onor. Joe Cassar, mistoqsija supplimentari.

  ONOR. JOE CASSAR:  Jista' l-Ministru jgħidilna x'se jsir hemmhekk?

  MADAM SPEAKER:  Il-Ministru.  

  ONOR. CHARLES BUHAGIAR:  Madam Speaker, fil-Mosta hemm parti magħrufa bħala Ta' Xkora u għalkemm ilha li nbniet ftit taż-żmien mhux ħażin għad m'hemmx is-servizz tad-drenaġġ għar-raġuni li dan il-post jinsab f'livell li ma jistax jitqabbad mal-main. Diġa' sar ix-xogħol ta' tqegħid ta' katusi tal-mains imma qabel ma tinbena pumping station aktar 'l isfel ma tkunx tista' titqabbad is-sistema.  

  Saret applikazzjoni lill-Planning Authority imma hemm id-diffikulta' li l-post identifikat huwa out of scheme.  Aħna qed ngħidu li m'hemmx post ieħor fejn tista' ssir din il-pumping station ħlief hemmhekk u qed isiru diskussjonijiet mal-Planning Authority f'dan is-sens.  Malli tinbena din il-pumping station ikun jista' jitqabbad id-drenaġġ.  

  Peress li kienet tħaffret ħofra biex issir is-sump tal-pumping station - biex nagħmlu din ma kellniex bżonn permess tal-Planning Authority - u tħalliet hemmhekk għal ċertu żmien, il-Gvern ġie mitlub jagħmel boundary wall ħalli din il-ħofra ma tkunx ta' periklu.  Fil-fatt fir-risposta għall-mistoqsija oriġinali qed jingħad li dan il-boundary wall se jsir.

DRENAĠĠ - MOSTA - TA' XKORA 

12472.  L-ONOR.  CHRIS AGIUS staqsa lill-Ministru għax-Xogħlijiet Pubbliċi u Kostruzzjoni:    Jista' l-Ministru jgħid meta hu ppjanat li jitwassal is-servizz tad-drenaġġ lejn il-qasam tad-djar li hemm fil-limiti magħrufa bħala Ta' Xkora, fil-Mosta?

  ONOR.  CHARLES BUHAGIAR: Naturalment din il-mistoqsija torbot ma' dak li kont qed ngħid qabel.  Nerġa' ngħid li l-main tad-drenaġġ huwa lest u l-pumping station tibda tinbena malli l-Awtorita' ta' l-Ippjanar toħroġ il-permessi meħtieġa.

ĦABS ĊIVILI - HEPATITIS  "B" U "C"

10984.  L-ONOR.  CHRIS CARDONA (f'isem l-Onor. Adrian Vassallo)  staqsa lill-Prim Ministru: Jista' l-Prim Ministru jgħid kemm hemm persuni miżmuma l-ħabs u li għandhom il-virus hepatitis "B" u/jew hepatitis "C"?

  ONOR. JOE MIZZI (Ministru mingħajr Portafoll fi ħdan l-Uffiċċju tal-Prim Ministru) (f'isem il-Prim Ministru):  It-tagħrif mitlub mill-Onor. Interpellant huwa ta' natura purament konfidenzjali u m'huwiex prudenti li wieħed jippubblikah.

SAĦĦA - HEPATITIS "B" U "C"

10985.  L-ONOR.  CHRIS CARDONA (f'isem l-Onor. Adrian Vassallo) staqsa lill-Ministru tas-Saħħa, Kura ta' l-Anzjani u Affarijiet tal-Familja:    Jista' l-Ministru jgħid kemm hawn persuni li għandhom il-virus hepatitis "B" u/jew heoatitis "C"?  Kemm minnhom irriżultaw positive matul is-sena 1997?  Kemm hemm irġiel u kemm nisa?  X'inhuma l-etajiet tagħhom?

  ONOR. MICHAEL FARRUGIA (Ministru tas-Saħħa, Kura ta' l-Anzjani u Affarijiet tal-Familja): Nirriferi lill-Onor Interpellant għar-risposta li tajt għall-mistoqsija parlamentari numru 10917.

SAĦĦA - SPIŻJARA  

10986.  L-ONOR.  CHRIS CARDONA (f'isem l-Onor. Adrian Vassallo) staqsa lill-Ministru tas-Saħħa, Kura ta' l-Anzjani u Affarijiet tal-Familja:    Jista' l-Ministru jgħid jekk hemmx ħsieb li l-ispiżjara li hemm bħalissa u li għadhom casuals xi darba jsiru tal-post?  Jekk iva, meta?

  ONOR.  MICHAEL FARRUGIA:  Numru ta' casual pharmacists se jsiru tal-post skond il-complement approvat  mill-MPO.

  MADAM SPEAKER:  L-Onor. Austin Gatt, mistoqsija supplimentari.

  ONOR. AUSTIN GATT:  Ftit ilu qrajna li kellhom isiru taħdidiet bejn il-ministeru u l-UHM fuq il-liberalizzazzjoni tal-liċenzi ta' l-ispiżeriji.  Nixtieq inkun naf f'liema stadju waslu u, jekk hemm policy tal-Gvern, x'inhi din il-policy?

  MADAM SPEAKER:  Il-Ministru Farrugia.

  ONOR. MICHAEL FARRUGIA:  Huwa tajjeb li ngħid li saru żewġ talbiet. L-UHM talbet liberalizzazzjoni kompleta u ċ-chamber of pharmacists talbet li jiġi rrevokat it-tibdil tar-regolamenti li sar fl-1996.  

  Bħalissa qegħdin fi stadju avvanzat tad-diskussjonijiet u qed nistennew li jkun hemm l-approvazzjoni ta' dan ir-rapport ħalli nkunu nistgħu nikkonkludu din il-kwestjoni.  

SAĦĦA - CASUAL SOCIAL ASSISTANTS
10987.  L-ONOR. CHRIS CARDONA (f'isem l-Onor. Adrian Vassallo) staqsa lill-Ministru tas-Saħħa, Kura ta' l-Anzjani u Affarijiet tal-Familja:    Jista' l-Ministru jgħid kemm hawn casual social assistants impjegati llum?  Kemm kien in-numru ta' anzjani li għamlu użu mis-servizzi offruti minn dawn il-casual assistants fl-1997? Kemm hawn persuni li kellhom is-servizz tat-telecare fl-1997?

  ONOR.  MICHAEL FARRUGIA: In-numru ta' assistenti soċjali każwali fil-15 ta' Jannar, 1998 kien ta' 446 persuna.

  In-numru ta' anzjani li għamlu użu mis-servizzi offruti minn dawn l-assistenti soċjali każwali fl-1997 kien ta' 2,339 persuna.

  In-numru ta' persuni li kellhom is-servizz tat-telecare fl-1997 kien ta' 6,237 persuna.

  MADAM SPEAKER:  L-Onor. Joe Cassar, mistoqsija supplimentari.

  ONOR. JOE CASSAR:  Jista' l-Ministru jgħidilna fiex wasal il-kors li kien qed jingħata lill-casual social assistants mill-ETC?

  MADAM SPEAKER:  Il-Ministru.  
  ONOR. MICHAEL FARRUGIA:  Jekk l-Onor. Membru jagħmilli mistoqsija bil-miktub inkun f'pożizzjoni aħjar biex ngħidlu f'liema stadju wasal.

  MADAM SPEAKER:  L-Onor. Cassar.

  ONOR. JOE CASSAR:  Għandi nifhem li l-kors għadu ma spiċċax?  

  ONOR. MICHAEL FARRUGIA:  Naf li kien qed jingħata kors lill-casual social assistants u għalhekk tlabt lill-Onor. Membru jagħmilli mistoqsija bil-miktub ħalli nkun nista' nagħtih id-dettalji preċiżi.

PAC - LAQGĦAT

11218.  L-ONOR.  CHRIS CARDONA (f'isem l-Onor. Adrian Vassallo) staqsa lill-Vici Prim Ministru, Ministru għall-Affarijiet Barranin u ta' l-Ambjent.:  Jista' l-Viċi Prim Ministru jgħid kemm saru laqgħat tal-Public Accounts Committee minn mindu beda jiffunzjona sa l-aħħar elezzjoni?  Kemm saru mill-elezzjoni 'il hawn?

  ONOR.  GEORGE VELLA (Viċi Prim Ministru u Ministru għall-Affarijiet Barranin u ta' l-Ambjent): Bejn it-3 ta' Mejju, 1995 meta twaqqaf il-Kumitat Permanenti dwar il-Kontijiet Pubbliċi u t-23 ta' Settembru, 1996 - id-data tax-xoljiment tal-Parlament - saru 35 laqgħa tal-Kumitat Permanenti dwar il-Kontijiet Pubbliċi.  

  Mid-9 ta' Diċembru, 1996 meta reġa' twaqqaf il-kumitat sal-lum 4 ta' Marzu, 1998 saru 15-il laqgħa.

ĊENTRU DETOX - KURA

11347.  L-ONOR. CHRIS CARDONA (f'isem l-Onor. Adrian Vassallo) staqsa lill-Ministru tal-Ħarsien Soċjali:    Jista' l-Ministru jgħid kemm kien in-numru ta' persuni li attendew għall-kura fiċ-ċentru tad-detox fl-1997?  Kemm minnhom kienu ġodda?  Kemm nisa u kemm irġiel?  X'kienu l-etajiet tagħhom?  Kemm minn dawn attendew fuq bażi regolari?  Kemm kien hemm persuni matul l-1997 li attendew rehabilitation programme kontra l-abbuż tad-droga?  Kemm minnhom spiċċawh?  Kemm telqu u kemm kellhom eta' dawk li bdew?  Kemm hemm persuni li qed jattendu r-rehabilitation programme bħalissa?

  ONOR.  EDWIN S. GRECH (Ministru tal-Ħarsien Soċjali): Matul l-1997 attendew 741 persuna fiċ-ċentru tad-detox.  Minn dawn kien hemm 239 każ ġdid u l-bqija kienu follow-up cases.  Kien hemm 648 raġel u 93 mara.

L-eta' tagħhom hija kif ġej:

	Eta'
	Irgiel
	Nisa

	15 - 19
	  70
	26

	20 - 24
	 241
	30

	25 - 29
	169
	13

	30 - 34
	 92
	14

	35 - 39
	 35
	  7

	40 - 44
	 28
	  3

	45 - 49
	   7
	  0

	50 +
	   6 
	  0

	Total
	648
	93


  Minn dan it-total insibu 450 persuna li jattendu fuq bażi regolari.  Insibu li matul l-1997 kien hemm 95 persuna li attendew għall-programm ta' rijabilitazzjoni kontra l-abbuż tad-droga fil-Komunita' Santa Marija.  Tlieta minn dawn spiċċaw il-kors, filwaqt li 61 telqu waqt il-kors. Din hija drop-out rate kbira.

  Insibu li matul l-1997 kien hemm 78 persuna li bdew il-programm ta' riabilitazzjoni u l-etajiet tagħhom huma kif ġej:

	Eta'
	Irgiel
	Nisa

	15 - 19
	  7
	2

	20 - 24
	35
	4

	25 - 29
	11
	0

	30 - 34
	14
	1

	35 - 39
	  4
	0

	40 - 44 
	  0
	0

	45 - 49 
	  0
	0

	50 + 
	  0
	0

	Total
	71
	7


   Bħalissa fil-Komunita' Santa Marija hemm 30 resident.

  MADAM SPEAKER:  L-Onor. Joe Cassar, mistoqsija supplimentari.

  ONOR. JOE CASSAR:  Il-Ministru semma li sfortunatament kien hemm numru ta'  drop-outs.  Isir xi follow-up ta' dawn in-nies li jaqbdu u jitilqu mingħajr ma jkunu ħadu l-kura kollha?

  MADAM SPEAKER:  Il-Ministru.

  ONOR. EDWIN S. GRECH:  Kemm fil-programm li tagħmel is-Sedqa, li hija aġenzija tal-gvern, kif ukoll fi programmi oħra li jagħmlu aġenziji oħra ikun hemm drop-out rate għolja.  Ħafna drabi l-klijenti li jħallu dawn il-programmi jerġgħu jibdew jattendu għall-kura fid-detox centre u ġieli wara ċertu żmien jerġgħu japplikaw biex jiġu kkonsidrati ħalli jerġgħu jidħlu fil-programm ta' riabilitazzjoni, kemm fl-aġenzija Sedqa kif ukoll f'aġenziji oħra li m'humiex governattivi.  

  MADAM SPEAKER:  L-Onor. Cassar.

  ONOR. JOE CASSAR:  Naf li l-Ministru diġa' ta l-ispjegazzjoni tiegħu, imma l-aġenzija Sedqa tieħu ħsieb li tara x'jiġri minn dawk il-persuni li jerġgħu jibdew il-kors?  

  MADAM SPEAKER:  Il-Ministru.

  ONOR. EDWIN S. GRECH:  Ladarba jitilqu ma tantx tkun tista' ssegwihom pero' jsir kull sforz biex dawn il-persuni jerġgħu jiġu kkuntattjati. Aħna nistaqsuhom għal liema raġuni jkunu telqu u jekk jista' jkun inħajruhom biex jerġgħu jiġu għall-attenzjoni tad-detox centre, fejn ma ssirx riabilitazzjoni imma tingħata kura, ħalli bil-mod il-mod nerġgħu nattirawhom għall-programm ta' riabilitazzjoni.  

MIA - ANNUAL REPORT 1997  

12020.  L-ONOR.  AUSTIN GATT staqsa lill-Ministru għat-Trasport u Portijiet:     Jista' l-Ministru jgħid min ġie mqabbad biex jipproduċi l-MIA annual report u l-annual statistics review 1997?  Kemm ġew stampati kopji u kemm intnefaq b'kollox?  Jista' l-Ministru jgħid jekk ix-xogħol ingħatax b'tender jew permezz ta' quotations? Fil-każ tat-tieni, min intalab jikkwota u kemm kienet kull quote?  Jista' l-Ministru jgħid ukoll fejn sar l-istampar u kemm tħallas għalih?

  ONOR.  JOE DEBONO GRECH (Ministru għat-Trasport u Portijiet):   Ninsab informat li l-Malta International Airport plc inkarigat lill-kumpannija Promotion Services Ltd. biex tipproduċi l-business report and financial statements 1996/97 u l-annual statistical review 1997 tal-kumpannija.  

  B'kollox ġew stampati 2000 kopja tal-business report u 1500 kopja ta' l-istatistical review u għalihom intefqu Lm13,301.

  Dan ix-xogħol, fuq bażi ta' 1500 kopja minn kull pubblikazzjoni, ingħata wara sejħa li ntbagħtet lil erba' kumpanniji li kkwotaw hekk:

	Kumpannija
	business report 
	statistical  review

	
	LM 
	LM

	  Promotion Services Ltd.
	6,100
	6,206

	  MPS Marketing & Comm..
	5,300
	5,755

	  Bulldog Design Group 
	9,975
	9,450

	  Crest Publicity Ltd.   
	Ma tefghetx  kwotazzjoni




  Minħabba d-deċiżjoni tal-bejgħ ta' 40% ta' l-ishma ta' l-MIA, il-kumpannija antiċipat interess akbar fil-business report u stampat 500 kopja oħra, bi spiża ta' Lm995.

  Il-business report ġie mitbugħ għand Lewis Press waqt li l-istatistical review ġie mitbugħ fil-Progress Press.  Il-kumpannija m'għandhiex informazzjoni dwar kemm sewa l-istampar għax dan kien kompriż fil-kwotazzjoni.

  Dan ix-xogħol ingħata lill-Promotion Services Ltd. b'riżoluzzjoni tal-bord f'Settembru li għadda.

SEGRETARJAT PARLAMENTARI ŻGĦAŻAGĦ, SPORT, KULTURA U ARTI  - IKLA

12021.  L-ONOR.  AUSTIN GATT staqsa lill-Ministru ta' l-Edukazzjoni u Kultura Nazzjonali:    Jista' l-Ministru jgħid x'passi ħa wara l-pubblikazzjoni li dehret f'"Il-Mument" tal-Ħadd, 8 ta' Frar 1998, li tittratta l-ikla organizzata mis-Segretarju Parlamentari Joe Cilia?

  ONOR.  EVARIST BARTOLO (Ministru ta' l-Edukazzjoni u Kultura Nazzjonali): Ġbidt l-attenzjoni tas-Segretarju Parlamentari minn qabel ma ġie ppubblikat ir-rapport fil-ġurnal ''Il-Mument'' li m'għandhomx isiru ikliet simili li jħallsu għalihom iċ-ċittadini bit-taxxi tagħhom.  

  Għidtlu biex ma jimxix fuq l-eżempju ħażin ta' l-amministrazzjoni Nazzjonalista fejn ministri kienu jagħmlu ikliet stravaganti u anke jixtru affarijiet personali bi flus pubbliċi waqt żjajjar barra l-pajjiż.

  MADAM SPEAKER:  L-Onor. Gatt, mistoqsija supplimentari.

  ONOR. AUSTIN GATT:  Il-Ministru jaħseb li qed ikollu wisq okkażjonijiet fejn ikollu jiġbed l-attenzjoni tas-Segretarju Parlamentari għal numru ta' affarijiet li m'humiex qed isiru sew?  Nixtieq infakkar lill-Ministru li kellu jiġbidlu l-attenzjoni meta kien talab li jiġi mgħarraf minn qabel bit-tenders ħalli jagħmel il-boards of  adjudication.  Għalhekk jidhirlu l-Ministru li wasal iż-żmien meta ċ-ċanfiriet għandhom ikunu ftit aktar ebsin mit-tiġbid tal-widnejn?

   MADAM SPEAKER:  Il-Ministru Bartolo.  

   ONOR. EVARIST BARTOLO:  Se nieħu konsiderazzjoni ta' dak li qal l-Onor. Interpellant.

  MADAM SPEAKER:  L-Onor. Michael Refalo.

  ONOR. MICHAEL REFALO:  Madam Speaker, jidhirlu l-Ministru li fit-tweġiba li ta kien ftit ġeneriku żżejjed?  Jien naħseb li jekk kien hemm xi ħaġa ħażina kellu jgħidha ċara u tonda.  

  MADAM SPEAKER:  Il-Ministru.

  ONOR. EVARIST BARTOLO:  Naħseb li kont ċar biżżejjed fit-tweġiba tiegħi.  

  MADAM SPEAKER:  Grazzi.  Il-ħin tal-mistoqsijiet għadda.  Ngħaddi għal Tqegħid ta' Karti.  Il-Prim Ministru.


TQEGĦID TA' KARTI

  ONOR. ALFRED SANT (Prim Ministru):  Madam Speaker, inqiegħed fuq il-Mejda tal-Kamra:

Kopja ta’ ittra mibgħuta lill-Prim Ministru mill-Onor Karmenu Borg fis-27 ta’ Frar 1998, u kopja tar-risposta tal-Prim Ministru datata l-1 ta’ Marzu 1998, in konnessjoni ma’ inċident dwar twaqqigħ ta’ bini f’Għawdex mill-Awtorita’ ta’ l-Ippjanar; u  

Tagħrif dwar reklutaġġ fl-Armata bejn l-1 ta' Novembru 1996 u l-1998, bi tweġiba għall-mistoqsija parlamentari numru 12234.

  MADAM SPEAKER:  Grazzi.  Il-Ministru Brincat.

  ONOR. LEO BRINCAT (Ministru tal-Finanzi u Kummerċ):  Madam Speaker, inqiegħed fuq il-Mejda tal-Kamra:-

Tagħrif dwar bejgħ u qligħ li sar minn kull diviżjoni tal-Korporazzjoni Enemalta bejn l-1990 u l-1996, bi tweġiba għall-mistoqsija parlamentari numru 12738.

  MADAM SPEAKER:  Grazzi.  Il-Ministru Debono Grech.

  ONOR. JOE DEBONO GRECH:  Madam Speaker, inqiegħed fuq il-Mejda tal-Kamra:-

Tagħrif dwar l-istruttura maniġerjali u vakanzi fi gradi differenti mad-Dipartiment ta’ l-Avjazzjoni Ċivili, bi tweġiba għall-mistoqsija parlamentari numru 12594.

  MADAM SPEAKER:  Grazzi. Il-Ministru Mizzi. 

  ONOR. JOE MIZZI:    Madam Speaker, f'isem il-Ministru tal-Biedja u Sajd inqiegħed fuq il-Mejda tal-Kamra:-

Avviż Legali Nru 74 ta’ l-1998 – Regolamenti ta’ l-1998 li jemendaw ir-Regolamenti dwar id-Drittijiet (Servizzi dwar Biċċerija u Servizzi Veterinarji). 

  MADAM SPEAKER:  Grazzi. Il-Ministru Grech.

  ONOR. EDWIN GRECH:  Madam Speaker, inqiegħed fuq il-Mejda tal-Kamra:

Avviż Legali Nru 73 ta’ l-1998 – Regolamenti ta’ l-1998 dwar Skema ta’ Taħriġ Estiż fis-Snajja’.

  MADAM SPEAKER:  Grazzi.  Stqarrijiet ministerjali?  Mozzjonijiet?  Ordnijiet tal-Ġurnata.


ORDNIJIET TAL-ĠURNATA

ABBOZZ TA' LIĠI DWAR IL-LOGĦOB  

GAMING BILL

L-ordni għal Kumitat ġie moqri.
Ikompli mit-3 ta' Marzu, 1998

FIL-KUMITAT

L-Onor. Anġlu Farrugia, Viċi-President tal-Kumitati, jippresjedi.

Klawsola 19 -  Tħassir ta' liċenza ta' casino - proċeduri.(Kont.)
Clause 19     -  Cancellation of casino licence - procedures. (Cont.)
  THE DEPUTY CHAIRMAN:  Rimarki?  L-Onor. Josef Bonnici.

 ONOR. JOSEF BONNICI:  Sur President, naħseb li jkun aħjar jekk għall-mument nipposponu din il-klawsola.

  ONOR. JOHN ATTARD MONTALTO (Ministru ta' l-Affarijiet Ekonomiċi u ta' l-Industrija):  Min-naħa tiegħi ma nsibx oġġezzjoni.  GĦalhekk nipproponi li nipposponu din il-klawsola.

  THE DEPUTY CHAIRMAN:  Hawn talba biex klawsola 19 u l-emenda "G" jiġu posposti.  Hawn permess?  (Onor. Membri:  Iva)

Il-permess ingħata u l-klawsola ġiet posposta.

Klawsola 23 -  Sigurta'. 

Clause 23    -   Security.
  THE DEPUTY CHAIRMAN:  Rimarki?  L-Onor. Bonnici.

  ONOR. JOSEF BONNICI:  Din il-klawsola tittratta s-security tal-casino pero' ma nafx x'għandu f'moħħu l-Gvern dwar dan il-bord. Is-security se jkun parti mill-istaff tal-casino jew se jkun xi ħaġa separata? GĦax minn kif inhi worded il-klawsola, m'huwiex ċar il-mod kif wieħed qed jaħseb li se tkun organizzata s-sistema tas-security.  Jista' l-Ministru jispjega daqsxejn?

  THE DEPUTY CHAIRMAN:  Il-Ministru.

  ONOR. JOHN ATTARD MONTALTO:  Din il-klawsola hija self-explanatory u m'hemmx bżonn ta' spjegazzjoni dwarha. Jekk l-Onor. Bonnici jħoss li m'hijiex ċara biżżejjed, jista' jgħidli fejn ħalli niċċarahielu.  

  THE DEPUTY CHAIRMAN:  L-Onor. Bonnici.

  ONOR. JOSEF BONNICI:  Jien staqsejt jekk is-security hijiex se tkun tal-casino jew inkella jekk huwiex se jkun hemm xi security company responsabbli.  Din il-klawsola tgħid li:

''The casino licensee shall, for the purpose of ensuring security within the premises of the casino install and keep in good working order such camera and audio system, in such numbers and locations, and which shall be monitored by such number of persons adequately trained to be employed as professional security staff as may be approved by the Board.".
Dan ifisser li dawn il-persunin se jkunu mpjegati internament?  Fil-klawsola m'hawn xejn f'dan is-sens.  

  ONOR. JOHN ATTARD MONTALTO: Iva, dawn se jkunu mpjegati internament.

  THE DEPUTY CHAIRMAN:  Aktar rimarki?  (Onor. Membri:  No)  Il-mistoqsija hija klawsola 23.  Dawk favur?  (Onor. Membri:  Aye)  Dawk kontra?  Agreed.

Klawsola 23 għaddiet nem. con. u ġiet ordnata biex issir parti mill-Abbozz ta' Liġi.

Klawsola 24 - Ħinijiet tal-logħob.
Clause 24 -     Operating times.

  THE DEPUTY CHAIRMAN:  Hawn rimarki?  L-Onor. Bonnici.

  ONOR. JOSEF BONNICI:  Nixtieq nirriferi għad-diskussjoni li kellna l-bieraħ fejn intqal li l-minimu ta' operating times tal-casino se jkun ta' tmien sigħat u jidher ukoll li hemm il-possibbilta' li jista' jkun miftuħ anke għal 24 siegħa.  Fil-gazzetta ''The Malta Independent'' tal-lum insibu rapport bit-titlu:

  ''Greece to restrict operation of casinos''.  

F'dan ir-rapport jingħad li wara li l-Greċja fl-1994 għamlet il-liberalizzazzjoni tal-casinos, issa qed issib li jkun aħjar jekk isiru xi restrizzjonijiet anke għaliex hemm ħafna nies mil-lokal li qed jużaw il-casino. Fil-fatt jingħad li "only 2% of casino customers are foreigners".  Huwa maħsub ukoll li jsiru restrizzjonijiet fuq il-ħinijiet tal-ftuħ tal-casinos.  Fil-każ tagħna, hemm xi tħassib dwar dan it-tip ta' liberalizzazzjoni?  Għax skond kif jingħad hawnhekk, il-Partit Soċjalita' Grieg qed iħoss il-gambling m'huwiex l-aħjar mod kif wieħed iżid id-dħul tal-gvern.  

  Qed ngħid hekk għax jien bilfors li nitħasseb meta nara li fil-Greċja, li huwa pajjiż ġar tagħna - wara kollox ninsabu fl-istess Baħar Mediterran - sabu li l-liberalizzazzjoni ħalliet impatt negattiv fuq is-soċjeta' u allura issa qed jerġgħu jaħsbu biex jirrestrinġu għax il-Gvern qed jara li m'huwiex f'pożizzjoni li jista'  jiddependi daqstant fuq id-dħul mill-gambling.  Saru xi kuntatti mal-Greċja biex wieħed jara r-regolamenti li beħsiebhom jipproponu fil-Parlament Grieg?  Għax naħseb  li wieħed ikun jista' jitgħallem minn dawn il-miżuri.  Jien naħseb li jekk pajjiż li hu ġar tagħna kellu din l-esperjenza negattiva, għandna neħduha in konsiderazzjoni għax wara kollox m'aħniex 'il bogħod wisq minnhom u ma rridux li nispiċċaw f'sitwazzjoni mhux daqstant tajba, bħalma ġara fil-Greċja.  Nixtieq li  l-Ministru jgħidilna jekk kellux xi kuntatti mal-Greċja biex jara jekk il-proposti tagħhom ta' kif se jemendaw il-liġi jixbħux lill-proposti tagħna u jekk jaħsibx li għandna nikkonsidraw il-miżuri li qed jipproponu huma biex inkunu f'pożizzjoni aħjar li nnaqqsu l-abbuż u nneħħu l-aspett negattiv li jista' j kun hemm minn dan il-logħob ta' l-azzard.

  THE DEPUTY CHAIRMAN:  Il-Ministru.

  ONOR. JOHN ATTARD MONTALTO:  Ix-scenario li kien hemm fil-Greċja huwa totalment differenti minn dak ta' Malta.  F'laqgħat li kellna matul dawn l-aħħar sitt xhur, xi investituri li kienu  investew fil-Greċja spjegawlna li meta l-casino hemmhekk kien jaħdem b'sistema monopolistika, jiġifieri kif inhi s-sistema ta' Malta bħalissa, sabu li ma kenitx qed taħdem b'mod effiċjenti.  L-idea tal-Greċja kienet li tilliberalizza l-industrija u meta hawn Malta ġejna biex nikkonsidraw is-sistemi li hemm f'pajjiżi differenti, rajna li jkun aktar għaqli li ma niftħux b'mod wiesa' daqs il-Greċja.  Naħseb li kulħadd qara dwar dak li qed jiġri fil-Greċja u dan jindika li l-politika tal-Gvern Malti, li ma jwessux in-numru ta' liċenzji b'mod illimitat, kienet waħda għaqlija.

  Min-naħa l-oħra nixtieq infakkar lill-kollega tiegħi li filwaqt li qed isiru dawk il-limitazzjonijiet fil-qasam tal-Lvant tal-Mediterran, hemm sistemi u ideat ġodda f'pajjiż li hu ferm viċin tagħna.  Hawn qed nirriferi għall-Italja fejn qed jiġi kkonsidrat li tingħata liċenzja f'kull reġjun, li jkun ifisser aktar kompetizzjoni għalina.  Pero' nista' nassigura lill-Onor. Membru li l-esperti ħadu in konsiderazzjoni l-captive market, kif ukoll l-effetti ta' din l-industrija f'pajjiżi differenti.  

  Ninsab informat ukoll li għalkemm dan l-abbozz huwa bbażat fuq erba' liġijiet, in-numru  ta' liġijiet li ġew eżaminati  huwa ferm akbar.

  THE DEPUTY CHAIRMAN:  Aktar rimarki?  L-Onor. Bonnici.

  ONOR. JOSEF BONNICI:  Jien għidt li dan iħassibni għax fil-Greċja l-casinos kienu joperaw round the clock, kif qed jiġi propost f'din il-liġi.  Skond "The Malta Independent":

"The Bill will order casinos which now operate round the clock to close during office hours and will bar them to all public servants and those working for State firms.".

Mela nistgħu ngħidu li fil-Greċja sar esperiment - għalkemm ma  nistax ngħid li huwa preċiż bħas-sitwazzjoni tagħna - li forsi meta l-membri tal-bord ikunu qed jiddiskutu l-ħinijiet jeħduh in konsiderazzjoni u joqogħdu daqsxejn aktar attenti għal dak li jkun qed jiġri madwarna.  Jien naħseb li tkun idea tajba jekk jiddeċiedu li jagħmlu bħalma se jsir fil-Greċja, jiġifieri li ma jħallux il-casinos  jiftħu round the clock u jirrestrinġu l-operat tagħhom b'mod qawwi, speċjalment fil-ħinijiet tax-xogħol.  L-Oppożizzjoni minn dejjem kienet imħassba fuq din il-liġi u proprju għalhekk xtaqt niġbed l-attenzjoni dwar x'qed isir fuq l-operating times f'pajjiż ieħor li huwa viċin tagħna.

  THE DEPUTY CHAIRMAN:  Il-Ministru.

  ONOR. JOHN ATTARD MONTALTO:  Jien nirringrazzja lill-kollega tiegħi ta' l-opinjoni tiegħu.  Ovvjament m'għandix dubju li l-membri tal-bord se jikkonsidraw l-esperjenzi ta' diveri pajjiżi, speċjalment dawk ġirien tagħna.  Pero' l-bord irid jara wkoll l-esperjenza ta' pajjiżna.  Ħafna drabi dak li huwa tajjeb għal pajjiżna ma tistax tgħid li huwa tajjeb għal postijiet oħrajn, anke minħabba distanza.

  Wieħed mill-iżjed casinos lil rnexxew fil-Greċja kien madwar 40 kilometru 'l bogħod minn Ateni u l-captive market tiegħu ma kienx biss is-suq tat-turiżmu.  Fil-fatt id-domestic market tal-Greċja f'dan il-qasam huwa ħafna akbar minn tagħna.  Minn dak li ġie rrapportat jirriżulta li d-domestic market kien qed jipparteċipa b'mod qawwi fil-casinos tal-Greċja.  Barra minn hekk wieħed irid japprezza d-differenza li tgħaddi bejn il-Greċja u Malta.  

  Ma rridux ninsew li d-domestic market ta' Malta huwa dak li hu u l-fatt li f'Malta se jkollok casino seba' kilometri biss 'il bogħod minn dak preżenti ma jfissirx  li se jaffettwa d-domestic market.   Mill-esperjenza diġa' nafu fiex jikkonsisti d-domestic market u l-projections li saru ma sarux fuq l-idea li d-domestic market jiżdied b'mod allarmanti jew anke b'mod moderat.  Il-capitve market għandu jkun ibbażat fuq is-settur turistiku.  

  Ċerti turisti jkunu jixtieq jilagħbu f'ħinijiet li huma normali  għall-casinos kollha.  Ma ninsewx li fil-maġġoranza tal-pajjiżi llum il-casinos jiftħu 24 siegħa, inkluż f'pajjiżi ta' l-Unjoni Ewropea.  Jekk tkun fuq cruise liner tkun tista' tilgħab fil-casinos round the clock except when you are in port u jekk tmur f'postijiet li huma attrezzati għal dan it-tip ta' kummerċ normalment issib dawn l-opportunitajiet f'ħinijiet diversi.  Aħna naraw din il-liġi bħala waħda li tipprovdi opportunitajiet aktar wesgħin għal skop ta' turiżmu biex kemm jista' jkun nipprovaw nattiraw lejn Malta swieq li s-soltu jmorru iktar lejn pajjiżi oħra.  

   Kif nafu, minħabba raġunijiet ta' reliġjon fit-Turkija kienu għamlu attentat biex  jagħlqu l-casinos.  Nafu wkoll li meta nqala' l-inkwiet f'Ċipru, it-turiżmu lejn Malta żdied.  It-turiżmu huwa wieħed mill-akbar pilastri ta' l-ekonomija tagħna u għalhekk għandna nagħmlu minn kollox biex filwaqt li nissalvagwardaw l-interessi tagħna kontra min jabbuża, infittxu turiżmu li jista' jħallielna introjtu tajjeb.  Għalhekk fid-dawl ta' dan kollu ntroduċejna miżura sabiex compulsive gamblers ma jitħallewx jidħlu aktar f'casinos.  
  THE DEPUTY CHAIRMAN: Hemm aktar rimarki fuq klawsola 24? (Onor Membri: No) Il-mistoqsija hija klawsola 24. Dawk favur?  (Onor. Membri: Aye) Dawk kontra?  Agreed.

Klawsola 24 għaddiet nem. con. u ġiet ordnata biex issir parti mill-Abbozz ta' Liġi.

Klawsola 25 - Identifikazzjoni.

Clause   25   - Identification.

  THE DEPUTY CHAIRMAN:   Rimarki? L-Onor. Joe Borg.

  ONOR. JOE BORG: Niġbed l-attenzjoni tal-Clerk li f'subklawsola (2) ta' klawsola 25, flok il-kliem "f'reġistru li jinżammu" għandu  jidħol il-kliem "f'reġistru li jinżamm".  

  THE DEPUTY CHAIRMAN:  Aktar rimarki?  (Onor. Membri: No)  Il-mistoqsija hija klawsola 25. Dawk favur? (Onor. Membri:  Aye)  Dawk kontra?  Agreed.

Klawsola 25 għaddiet nem. con. u ġiet ordnata biex issir parti mill-Abbozz ta' Liġi.

Klawsola 26 - Esklużjoni ta' ċerti persuni mill-każino'.

Clause  26   -  Exclusion of certain persons from a casino.

  THE DEPUTY CHAIRMAN:  Rimarki?  L-Onor. Joe Borg.

  ONOR. JOE BORG:  Fi klawsola 26 insibu l-esklużjoni ta' ċerti nies mill-casino.   Pero' ma jidhirx li hawn il-possibbilta' li tiġi eskluża persuna jekk din tkun tidher taħt l-influwenza tax-xorb jew inkella tkun qed iġġib ruħha b'mod disorderly qabel ma tidħol fil-casino.   Ma nafx x'inhu l-parir ta' l-esperti pero' jidher li din m'hijiex koperta.  Naħseb li wieħed jista' jdaħħal suklawsola f'dan is-sens.  (Interruzzjonijiet)   

  Subklawsola (2) tipprovdi għat-tkeċċija ta' persuna li tkun fil-casino u tkun tidher xurbana jew taħt l-influwenza tad-drogi. Naħseb li għandu jkun hemm ukoll il-poter li persuna ma titħalliex tidħol fil-casino jekk tkun xurbana jew taħt l-influwenza tax-xorb, għax inkella trid titħallas tidħol u mbagħad titkeċċa.  

  THE DEPUTY CHAIRMAN:  Il-Ministru.

  ONOR. JOHN ATTARD MONTALTO:  Nistgħu ndaħħlu emenda fis-sens li persuna ma titħalliex tidħol jekk iġġib ruħha b'mod disorderly.

  THE DEPUTY CHAIRMAN:   L-Onor. Joe Borg.

  ONOR. JOE BORG: Għandi wkoll xi punti ta' rfinitura.  

  ONOR. JOHN ATTARD MONTALTO: Tajjeb li ssemmihom biex il-Clerk jieħu nota tagħhom.  

  ONOR. JOE BORG:  F'paragrafi (c) u (d) ta' subklawsola (1) ma naħsibx li hemm għalfejn tibqa' l-kelma "eta'''.

 Korrezzjoni oħra li għandha ssir fil-proviso għal subklawsola (3) hija li minflok il-kliem "Iżda ħadd ma jista jinċaħad li jidħol" għandu jidħol il-kliem "Iżda ħadd ma jista jiċċaħħad milli jidħol".

  Barra minn hekk, il-proviso ta' wara paragrafu (f) naħseb li jista' jiġi reworded b'dan il-mod:

"Iżda, kull waqfien jew restrizzjoni ta' dħul taħt il-paragrafu (e) ta' dan is-subartikolu għandha tibda sseħħ matul il-perijodu mitlub mill-persuna involuta, liema perijodu ma' jkunx ta' inqas minn sitt xhur u ta' iktar  minn sena.  Kull waqfien jew restrizzjoni  bħal dik ma tistax titħassar qabel l-iskadenza relattiva tagħha.".  

 Imbagħad paragrafu (b) (ii) ta' subklawsola (2) jingħad li:-

"tidher li tkun taħt l-influwenza ta' l-alkoħol jew ta' xi droga daqstant li dik il-persuna ma tkunx tista' raġonevolment tiġi mistennija li xjentement taħseb u tiddeċiedi filwaqt li tkun qegħda tieħu sehem f'logħba awtorizzata;".

Hemm bżonn li ssir din il-kwalifika?  Jien naħseb li jkun biżżejjed kieku ngħidu biss "tkun taħt l-influwenza ta' l-alkoħol jew ta' xi droga".  Jekk nikkwalifikawha daqstant inkunu qed indaħħlu l-kwestjoni tal-prova b'mod li dak li jkun ikun jista' jiċċallinġjak u jgħid:  Iva, kont ftit xurban imma mhux daqstant li ma nkunx nista' raġonevolment nieħu sehem f'logħba awtorizzata.   Mr Chairman, li qed nipproponi huwa li f'dan il-paragrafu jibqgħu jidhru biss il-kliem:

 "tidher li tkun taħt l-influwenza ta' l-alkoħol jew ta' xi droga",

 u l-kumplament tal-kliem l-ieħor jitħassar.

  THE DEPUTY CHAIRMAN:  L-Onor. Bonnici.

  ONOR. JOSEF BONNICI:  F'din il-klawsola qed tidħol id-distinzjoni fl-eta' bejn nies ta' nazzjonalita' Maltija u dawk ta' nazzjonalita' barranija fir-rigward ta' min jista'  jidħol fil-casino.  Jiena naqbel illi l-eta' m'għandhiex tkun inqas minn 25 sena għal nies ta' nazzjonalita' Maltija.  Ikun tajjeb li wieħed li se jidħol biex jilgħab ikun laħaq stabilizza  l-qagħda tiegħu mil-lat ta' xogħol u dħul li jkollu.  Li ma nistax nifhem hu għaliex għal nies ta' nazzjonalita' barranija qed nistabilixxu eta' li hija inqas minn ta' dawk ta' nazzjonalita' Maltija.  Jekk wieħed jimxi fuq il-premessa li bniedem ta' 25 jkun aktar matur, din għandha tapplika l-istess għall-barranin. Dan il-punt tqajjem fit-Tieni Qari.  Ma naħsibx illi l-Gvern qed jara li se jkollu xi dħul straordinarju minn nies ta' nazzjonalita' barranija li jkollhom l-eta' ta' bejn it-18 u l-24 sena. 

  Bħala ċittadin Malti jien inħoss illi qed niġu f'pożizzjoni fejn nidhru li m'aħniex maturi daqs nies ta' nazzjonalita' barranija.  Ċertament li la l-Ministru u lanqas il-Gvern m'huma qegħdin jifhmu din il-kwestjoni b'dan il-mod, imma jiena nixtieq li l-Gvern jikkonsidra li tidħol l-istess eta'.  

  THE DEPUTY CHAIRMAN:  Il-Ministru.

  ONOR. JOHN ATTARD MONTALTO: Jiena nifhem illi l-kollega tiegħi qiegħed jagħmel dan is-suġġeriment sabiex il-Maltin u l-barranin jiġu on an equal footing. Ir-raġuni għaliex jiena u t-tekniċi tiegħi għażilna li jkun hemm eta' differenti hija li meta bniedem ikun on holiday ma jħossx dik il-ġibda b'mod li f'dak iż-żmien qasir isir addictive għal-logħob.  Mill-banda l-oħra Malti li kontinwament ikollu l-opportunita' illi jidħol il-casino faċilment jista' jsir addict. Ta' min jgħid li l-proposta fid-draft oriġinali li kienet saret mill-amministrazzjoni preċedenti - f'dan I stand to be corrected - kienet li l-eta' tkun ta' 18-il sena kemm għall-Maltin kif ukoll għall-barranin.   Din kienet l-eta' proposta anke fil-white paper.   Wara kollox, bniedem ta' 18-il sena jista' jsir prim ministru, jista' jivvota, jista' jiżżewweġ u jkollu t-tfal, jista' jifforma kumpannija u huwa persuna legali. F'kelma waħda jkollu d-drittijiet kollha daqs persuna ta' 90 sena.   Veru li ħafna drabi bl-eta' bniedem isir aktar matur. Fil-fatt kien hemm ċerta kritika għall-eta' ta' 18-il sena.  Wara li kkonsidrajna din il-proposta ħadna d-deċiżjoni li għall-barranin għandha tibqa' l-eta' ta' 18-il sena u għall-Maltin għandha togħla għal 25 sena.  Għalhekk ma naħsibx li nista' naċċetta emenda f'dan is-sens.

  THE DEPUTY CHAIRMAN:  L-Onor. Bonnici.

  ONOR. JOSEF  BONNICI:  Jiena kont ministru u anke membru fil-Kabinett u qatt ma ġie quddiemna draft ta' abbozz ta' liġi dwar il-casino. Jiġifieri naħseb li it's unfair illi wieħed jgħid illi għax kien hemm xi draft, li kien għadu ma ġiex diskuss mill-ministri, allura b'xi mod dan kien il-mod kif kien se jimxi l-Gvern preċedenti.

  Jiena nħoss illi hawnhekk għandna reverse discrimination. Naqbel illi l-eta' għandha tkun tali li wieħed ikun matur biżżejjed. Hawnhekk m'aħniex qed nitkellmu dwar addiction. Qed ngħidu li wieħed irid ikun matur biżżejjed li mhux imur jilgħab u dakinhar stess jispiċċa jitlef eluf ta' liri. Jekk wieħed għandu 18-il sena, id-dħul tiegħu kemm jista' jkun? Minn fejn se jġib il-flus?  Jew minn dak li jaqla' mill-post tax-xogħol tiegħu jew forsi għax jirithom.  Ċertament li mhux se jġibhom minn xi ħaġa illegali, għax f'dak il-każ m'aħniex se nħalluh jilgħab. Jiena ma nistax nifhem għaliex fil-liġijiet tagħna għandu jkun hemm reverse discrimination. M'iniex qed nargumenta li l-Maltin għandhom jidħlu ma' l-eta' ta' 18-il sena. Anzi naħseb li l-eta' ta' 25 sena għandha tapplika għal kulħadd. 

  Hawnhekk m'aħniex qed ngħidu li wieħed imur jivvota u jagħżel politiku minn ieħor. Ma naħsibx li deċiżjonijiet bħal dawn għandhom  jitqabblu mal-logħob ta' l-azzard, għaliex huma affarijiet kompletament differenti minn xulxin. Li wieħed jivvota mhux logħob ta' l-azzard. Allaħares l-elettorat   jitqies b'dak il-mod!  Naħseb li l-logħob ta' l-ażżard ilkoll nafu x'inhu. Fil-logħob ta' l-azzard tipprova tirriskja ftit biex forsi tirbaħ ħafna.  Ma naħsibx illi f'pajjiżna min jivvota huwa kkonsidrat illi qiegħed jilgħab logħba biex jagħti xi poter lil xi ħadd.  Jiena nsib oġġezzjoni kbira għal dan l-eżempju li qed jagħti l-Ministru. Ma naħsibx li nistgħu nittrattaw il-logħob ta' l-azzard in a light manner like this u dan it-tip ta' atteġġament jinkwetani. 

  Mela waqt li aħna se nilliberalizzaw u se niftħu l-bibien għal 24 hour gambling - għax hekk tidher l-indikazzjoni - pajjiż ġar tagħna inqalgħatlu problema bl-istess sistema u se jkollu jnaqqas b'mod drastiku s-sigħat tal-ftuħ u anke jeskludi aktar nies. Il-Ministru tal-Finanzi qalilna  li hawn Malta aktar imorru barranin il-casino waqt li fil-Greċja s-sitwazzjoni qiegħda bil-maqlub. Din il-liġi se tagħti lok biex is-sitwazzjoni f'pajjiżna tmur f'dik id-direzzjoni.  U għalhekk irridu noqogħdu attenti.  Fuq dan il-punt jiena ngħid li għandna a reverse discrimination, u m'għandux ikollna a reverse discrimination fil-liġi tagħna stess.  Din tħammrilna wiċċna. Mela aħna għandna xi ħaġa inqas minn xi ħadd ieħor? Jekk il-Ministru ħass illi l-eta' ta'  25 sena hija adatta, din għandha tapplika irrispettivament jekk bniedem huwiex Malti jew barrani. 

  Jiena nsib oġġezzjoni għall-fatt illi qegħdin inpoġġu lil pajjiżna f'sitwazzjoni ta' inferjorita'. Ma naħsibx illi għandu jkun hemm daqstant diffikulta' biex nagħmlu l-istess eta' tapplika għal kulħadd.  Din hija xi ħaġa li ma naħsibx li tagħmel differenza mill-aspett finanzjarju pero' żgur li tinsulta lill-poplu Malti li għandu kapaċitajiet daqs ħaddieħor.

   THE DEPUTY CHAIRMAN:  L-Onor. Jean Pierre Farrugia.

  ONOR. JEAN PIERRE FARRUGIA:  Fuq dan il-punt li qed iqajjem l-Onor. Bonnici jiena naħseb li wieħed għandu jara x'eta' tapplika f'pajjiżi barranin biex wieħed ikun jista' jidħol u jipparteċipa f'casino.  Per eżempju, nafu lli ħafna Maltin imorru u jipparteċipaw f'logħob f'casinos fil-Greċja u fit-Turkija.  Jiena naqbel perfettament ma' l-Onor. Bonnici u ma nistax nifhem kif għall-Maltin għandu jkun hemm l-eta' ta' 25 sena u għall-barranin l-eta' tkun ta' 18-il sena. L-argument tal-Ministru huwa li bniedem ma jilħaqx jiġi vvizzjat fiż-żmien qasir li jkun għal vaganza.  Fil-verita' ħafna drabi l-vizzju jiġi minn esperjenza pożittiva. Per eżempju, jekk wieħed ta' inqas minn 25 sena jkun Malta għal vaganza u jmur il-casino jilgħab u tiġih tajba, jista' jibqa' vvizzjat. 

  ONOR. JOHN ATTARD MONTALTO:  L-ewwelnett nista' nikkonferma li diġa' rajna l-etajiet li għandhom pajjiżi differenti għad-dħul f'casinos. L-eta' fi kważi l-pajjiżi kollha ta' l-Ewropa hija ta' 18-il sena. Qed ngħid "kważi kollha" għax proprju fil-pajjiż li qed issemmu intom, il-Greċja, hemm din id-dikotomija wkoll; ċioe' għat-turisti l-eta' hija ta' 18-il sena u għan-nies tal-lokal hija ta' 23 sena. 

  Din m'hijiex kwestjoni li qed naraw lill-Maltin anqas maturi jew li b'xi mod irridu noskuraw is-sens ta' responsabbilta' tal-Maltin imma qed nagħmluha 25 sena biex aktar nipproteġu lill-Maltin. Għall-barranin ma jidhirlix li l-eta' għandha tkun differenti minn dik f'pajjiżi oħra.  Jien kont naħseb li n-naħa ta' l-Oppożizzjoni se tgħidilna prosit talli għamilnieha b'dan il-mod. Ma nistax nifhem għaliex għandna ntellgħu l-eta' għat-turisti meta fil-pajjiżi Ewropej l-eta' biex wieħed ikun jista' jilgħab hija ta' 18-il sena. Allura jekk din m'għandniex inżiduha għal 25 sena, l-argument jibqa' jekk l-eta' għall-Maltin għandniex inbaxxuha u nġibha bħal tal-barranin. 

  Jien lest li nassumi r-responsabbilta' politika għad-deċiżjoni li fejn għandhom x'jaqsmu l-Maltin l-eta' għad-dħul fil-casino m'għandhiex tkun ta' anqas minn 25 sena. Ir-raġuni diġa' spjegajtha. Il-Malti jkun hawn 365 ġurnata fis-sena u allura jista' jmur il-casino ta' spiss.  Min ikun hawn on holiday, jiġi biss għal xi ġimgħatejn.  GĦalhekk fuq din dan il-punt ma nħossx li għandi nressaq emenda. Jien napprezza l-ġenwinita' ta' l-argumenti imma m'iniex se nemendaha f'dan is-sens. 

 THE DEPUTY CHAIRMAN:  L-Onor. Bonnici.

  ONOR. JOSEF BONNICI:  Waqt li nifhem x'qed jgħid il-Ministru - u naqbel miegħu li l-eta' ta' 25 sena hija aktar adatta - jibqa' l-fatt li jew se nkunu f'pożizzjoni ugwali għall-barranin jew inkella se niġu ddiskriminati.  

  Il-Ministru qed jgħid li fil-Greċja wkoll jagħmlu distinzjoni fejn tidħol l-eta'  imma l-verita' hi li fil-Greċja għandhom rebus.  Ma nafx jekk il-Ministru tkellimx ma' xi ħadd mill-Greċja imma jien tkellimt. Dawn għandhom rebus bil-liberalizzazzjoni li saret u għandhom ferment sħiħ għaliex b'dawn il-casinos li fetħu ħolqu vizzju ieħor f'pajjiżhom li qiegħed ikisser ħafna familji. Proprju għalhekk il-ministru soċjalista Grieg qed jieħu dawn il-miżuri. Aħna qegħdin nagħtu ħin ta' ftuħ ta' 24 siegħa meta dawn qed inaqqsu l-ħinijiet. Il-punt huwa li jekk wieħed iħares lejn is-sitwazzjoni ta' madwarna, jara li hemm biex wieħed jitħasseb. 

  Jien naqbel mal-Ministru li bl-eta' wieħed ikollu ċerta maturita' u li għandu jkun hemm l-esklużjoni ta' ċerti nies għax forsi jkun għad m'għandhomx esperjenza biżżejjed, pero' jien naħseb li it is not healthy għal-liġijiet tagħna li jkun hemm din ir-reverse discrimination. Din hija xi ħaġa li għandha tinbidel u nerġa' nappella lill-Ministru biex jagħmel eta' waħda.  

  THE DEPUTY CHAIRMAN:  Il-Ministru.  

  ONOR. JOHN ATTARD MONTALTO:  Mr Chairman,  li xtaqt ngħid huwa li din m'hijiex l-unika liġi li tiddiskrimina bejn barranin u Maltin.  Hemm liġijiet oħrajn fuq oqsma oħra li jagħmlu distinzjoni.  Issa jien ħassejt li f'dan il-każ jew tkun tapplika għal kulħadd l-eta' ta' 18-il sena, kif inhi n-norma fl-Ewropa, jew inkella nagħmlu distinzjoni u nipproteġu lill-Maltin. Din għamiltha ċara u minn din il-pożizzjoni m'iniex se niċċaqlaq.  Dwar affarijiet oħrajn jien iċċaqlaqt u wrejt ċerta propensita' li nilqa' suġġerimenti pożittivi.  Intom għandkom opinjoni u naċċetta l-ġenwinita' ta' din l-opinjoni imma wara d-diskussjoni li kellna fit-tul, nista' ngħid li dik hija l-pożizzjoni.  

  THE DEPUTY CHAIRMAN:  L-Onor. Joe Cassar.

  ONOR. JOE CASSAR: Jien nifhem li l-Ministru għandu l-opinjoni tiegħu u jirrispetta l-opinjoni ta' ħaddieħor imma fl-istess ħin ma jridx jiċċaqlaq. Il-Ministru għandu xi tagħrif dwar kemm nies imorru l-casino, kemm jilagħbu u xi qligħ jagħmel il-casino? Jien nimmaġina li għandu dan it-tagħrif la qed jitkellem b'dan il-mod.  

  THE DEPUTY CHAIRMAN:  Il-Ministru.

  ONOR. JOHN ATTARD MONTALTO:  Il-casino għandu t-tagħrif kollu u għandu wkoll il-projections. Il-projections huma ta' natura kummerċjali u magħmula mill-individwi li għamlu s-sottomissjonijiet. Imma jekk wieħed jara r-request for proposals li jien poġġejt fuq il-Mejda tal-Kamra, isib li hemm ukoll projections dwar l-għadd ta' nies li jidħlu l-casino.  Dwar il-kwestjoni ta' l-eta', nistgħu nargumentaw li wieħed ta' 18-il sena jista' jmur jixrob, għalkemm  kulħadd jaf li l-alkoħol iġib miegħu l-possibbilta' ta' addiction.  Bl-istess mod kulħadd jaf li t-tipjip iġib miegħu l-possibbilta' ta' addiction imma ebda gvern ma jneħħi t-tipjip għar-raġuni li għandu ċertu erarju minn fuq is-sigaretti.   Hemm ukoll il-kwestjoni tal-lottu pubbliku.    Daqskemm jilagħbu lottu nisa u tfal żgur li ma jattendux il-casino! (Interruzzjonijiet)  Il-kollega tiegħi qed jgħid li ma jilagħbux ammonti kbar fil-lottu.  Jien naf familji bil-minimum wage li fuq il-lottu jilagħbu Lm15 jew Lm20 fil-ġimgħa. (Interruzzjonijiet) Dażgur li ħażin!  Imma l-ebda gvern qatt ma qal li għandna nirrestrinġu l-lottu.  Il-Gvern jgħid li jkun aħjar li  dawn l-affarijiet ikunu legalizzati, u dan biex ikollu  kontroll aħjar tas-sitwazzjoni.

  THE DEPUTY CHAIRMAN:  L-Onor. Jean Pierre Farrugia.

  ONOR. JEAN PIERRE FARRUGIA:  Jien xtaqt li jkun ċar il-fatt li l-Oppożizzjoni m'hijiex favur li l-eta' tal-Maltin tinżel għal 18-il sena. L-uniku argument li għamlet l-Oppożizzjoni kien li għall-Maltin l-eta' hija ta' 25 sena waqt li  għall-barranin hija ta' 18-il sena.  Jien naċċetta l-argument li fl-Ewropa l-eta' hija ta' 18-il sena -  u dak huwa ta' solliev -  pero' l-argument minn din in-naħa kien li l-eta' għall-barranin għandha titla' wkoll għal 25 sena u mhux li dik għall-Maltin tinżel għal 18-il sena. 

  Mill-banda l-oħra, huwa fatt li l-maturita' mhux bilfors hija relatata ma' l-eta'.  Hemm min għandu 50 sena u l-maturita' tiegħu hija ta' wieħed li għandu 25 sena. Huwa veru li l-eta' normalment torbot mal-maturita' imma għal kull regola hemm l-eċċezzjoni.  Pero' nerġa' nenfasizza li l-Oppożizzjoni ma tridx li l-eta' fil-każ tal-Maltin tinżel minn 25 sena għal 18-il sena.  

  ONOR. JOHN ATTARD MONTALTO:  M'għandix dubju li l-Oppożizzjoni fl-argumenti tagħha qatt ma qalet li għall-Maltin l-eta' għandha tinżel għal 18-il sena.  Dan qed ngħidu biex ħadd ma jiġi żvijat. Jien li qed ngħid huwa li jien iddeċidejt li l-eta' għall-barranin minn 25 sena tinżel għal 18-il sena.  L-ewwelnett  għaliex jidher li t-tradizzjoni kienet hekk; u t-tieni għax din hija industrija li qed titwessa' biex tattira aktar lis-suq turistiku u jien ma jidhirlix li turist li għandu 'l fuq minn 18-il sena għandu jkun prekluż milli jipparteċipa fil-casino. Dik hija opinjoni. Ma nistax ngħid li l-opinjonijiet tagħkom m'għandhomx ċertu piż ukoll, anzi għidt diversi drabi  li napprezza l-argument ġenwin, imma fuq dan huwa diffiċli li wieħed jiċċaqlaq. 

  Sur President, qabel ma ngħaddu din il-klawsola għall-vot xtaqt inressaq emenda abbażi ta' dak li diġa' qbilna dwaru.

“H”
Klawsola 26 għandha tiġi emendata kif ġej:



(a)
minnufih wara paragrafu (f) ta’ subklawsola (1) għandu jidħol il-
paragrafu li ġej:



“(g)  tkun tidher li hi taħt l-influwenza ta’ l-alkoħol jew ta’ xi droga jew tkun 
qed iġġib ruħha b’mod diżordinat:”; u 



(b)
il-kliem  minn “daqstant li dik il-persuna” sal-kliem “f’logħba 
awtorizzata” f’subparagrafu (ii) ta’ paragrafu (b) ta’ subklawsola (2) 
tagħha, għandhom jiġu mħassra.

"H"
Clause 26 shall be amended as follows:


(a)
immediately after paragraph (f) of subclause (1) therof there shall be added the following paragraph:


“(g)  appears to be under the influence of alcohol or a drug or is acting in 
a disorderly manner:”; and


(b)
the words from “to the extent” to the words “an authorised game” in subparagraph (ii) of paragraph (b) of subclause (2) thereof, shall be deleted.

  THE CHAIRMAN (Onor. Michael Bonnici):  L-Onor. Josef Bonnci.

  ONOR. JOSEF BONNICI: Jien bqajt daqsxejn perturbat b'dak li qal il-Ministru għax ma naħsibx li l-logħob ta' l-azzard huwa bħal-lottu, bħas-sigaretti jew bħax-xorb. Fil-ħajja hemm ħafna affarijiet li huma ta' ħsara imma ma naħsibx li għax in-nies jistgħu jpejpu u jixorbu, allura m'għandek tagħmel ebda limitazzjoni fuq il-logħob ta' l-azzard. Il-Ministru qed jgħid - u naqbel miegħu - li l-eta ta' 25 sena tirrifletti ċerta maturita' u tnaqqas il-problemi li jistgħu jinqalgħu f'pajjiżna.  Pero' fir-rigward tal-barranin donnu m'hijiex problema li persuni ta' inqas minn 25 sena  jidħlu l-casino. Jien ninkwieta b'dan it-tip ta' paraguni. Naħseb li s-sitwazzjoni hija differenti.  

  Aħna qegħdin nillegalizzaw xi ħaġa li normalment il-Gvern jgħid li hija llegali u allura l-loġika għandha tkun li l-eta' tkun l-istess għal kulħadd. Jien ma naċċettax il-comparison li saret.  Aħna se nopponu din il-klawsola għaliex naraw li qed ikun hemm unequal treatment.  Il-Gvern jgħid li huwa gvern modern, jgħid li huwa gvern trasparenti u hawnhekk la għandna trasparenza u lanqas għandna modernita'. It-trasparenza u l-modernita' għandhom it-tnejn japplikaw indaqs. Qegħdin naqblu fuq il-prinċipju li 25 sena tippreżenta l-eta' l-aktar matura għal dan in-necessary evil - u jien niddubita kemm hu necessary! - li l-Gvern irid jilliberalizza.  Jien personalment qatt ma kont konvint li għandna nibbażaw it-turiżmu fuq il-vizzju.

  ONOR. JOHN ATTARD MONTALTO:  Inti għamilt żmien twil ministru ta' l-ekonomija u kont responsabbli għall-CASMA Co. Ltd.

  ONOR. JOSEF BONNICI:  Mhux veru li l-CASMA  kienet taħt ir-responsabbilta' tiegħi.  U s-sistema li kellna qabel kienet differenti mis-sistema li qed tiġi proposta hawnhekk.  Jekk se nqabblu dan il-logħob mal-lottu, irridu ngħidu li anke l-lottu ma tistax tneħħiħ għal kollox, pero' tipprova tagħmel ir-restrizzjonijiet li tista' biex kemm jista' jkun ma jkunx hemm abbuż.  Hawnhekk qed issir  restrizzjoni permezz ta' l-eta', u aħna naqblu għaliex il-loġika tindika li jkun hemm aktar maturita' f'ċerta eta'. Jagħmel sens li ma tiftaħx bieb għal problemi. Li ma jagħmilx sens huwa li ma tkunx l-istess eta' għal kulħadd, Maltin u barranin. Hemmhekk fejn il-loġika ma ssegwix.  Aħna qed ngħixu f'dinja waħda u għandhom jintużaw  l-istess kriterji.   (Interruzzjonijiet)  Issa l-Ministru qed jgħid li ma jaqbilx. Huwa għandu r-responsabbilta' li ma jaqbilx pero' hawnhekk m'għandniex inlibbsu xi ħaġa li hija difettuża bħala xi ħaġa li loġikament tagħmel sens.  Issa l-Ministru jżomm il-pożizzjoni tiegħu u aħna nopponu.

  THE CHAIRMAN:   Il-Ministru.

  ONOR. JOHN ATTARD MONTALTO:  Skużani!  Ma rridx qisha l-aħħar kelma tkun tiegħi.  Jiena nerġa' ntenni li anke pajjiż li huwa fil-European Union jagħmel distinzjoni fl-eta'. Issa l-eta' ilha hekk minn meta l-Oppożizzjoni kienet fil-gvern għax  il-Maltin ma setgħux jidħlu qabel ma jkollhom 25 sena u l-barranin setgħu jidħlu jekk ikollhom 19-il sena. Jiġifieri din m'hijiex xi proposta ġdida li qed idaħħalha dan il-Gvern imma liġi li ilha in vigore.  Din il-liġi ma saritx minn gvern Laburista imma ilha hemm u kienet hemm anke meta intom kontu fil-gvern.  Jiġifieri m'għandhiex tingħata l-impressjoni li f'daqqa waħda l-Gvern qed jittratta lill-Maltin b'mod inferjuri jew li issa l-Gvern idaħħal din id-distinzjoni. Dawn  m'humiex argumenti validi. Inti għandek ix-xewqa li ż-żewġ etajiet jitilgħu għal 25 sena. Jien nirrispetta l-opinjoni tiegħek u m'iniex qed ngħidlek li m'hemmx ċerti valuri li huma tajbin f'dak  li qed tgħid, imma fl-aħħar mill-aħħar id-deċiżjoni hija tal-Gvern, u din se tibqa' kif inhi. Dan kien ir-regolament li kien hemm, il-Gvern evalwah u jidhirlu li m'għandux għalfejn jinbidel. Int qed tgħid li turist m'għandux jidħol ta' 18-il sena u m'għandux ikun anqas protett minn Malti.  Veru li l-protezzjoni li qed tagħtih il-liġi hija anqas f'dan il-każ imma kif diġa' spjegajt, jekk inti ġejt Malta bħala turist u inti kont tilgħab barra, m'għandekx tiġi mċaħħad milli tilgħab f'Malta. Aktar minn hekk, jiena ma narax li l-eta' ta' 25 sena għandha tapplika għat-turisti.  Meta jkollok turist li jiġi for a very short period of time ma narax għaliex m'għandux jipparteċipa fil-logħob jekk ikun għalaq it-18-il sena.   Għadu kif intqal ukoll li normalment, in-nies li jkunu taħt il-25-sena mhumiex se jmorru  jonfqu ammonti sostanzjali, iżda aktar imorru biex iqattgħu siegħa jew sagħtejn u biex jagħmlu xi ħaġa differenti. Jien nirrispetta dak li qed tgħidu intom imma l-etajiet hekk se jibqgħu.

  THE CHAIRMAN:  Aktar rimarki?  L-Onor. Joe Borg.

  ONOR. JOE BORG:  Fil-bidu ġbidt l-attenzjoni għall-kelma "eta'" li qiegħda fit-tarf ta' subparagrafi (e) u (d) f'subklawsola (1) ta' klawsola 26.  Qbilna li dik il-kelma qiegħda żejda.

  ONOR. JOHN ATTARD MONTALTO:  Għandek raġun.  Sur President, qed inressaq emenda verbali.  

Fit-test Malti, fit-tarf ta’ paragrafi (c) u (d) f’subklawsola (1) ta’ klawsola 26 il-kelma “eta’” għandha titħassar.

In the Maltese text at the end of paragraphs (c) and (d) of subclause (1) of clause 26 the word “eta’” shall be deleted.

  THE CHAIRMAN: Aktar rimarki?  (Onor. Membri:  No)  Se npoġġi l-mistoqsija fuq l-emenda verbali. Dawk favur?  (Onor. Membri: Aye)  Dawk kontra?  Agreed.

L-emenda verbali għaddiet nem. con.

THE CHAIRMAN: Il-Mistoqsija hi l-emenda "H" kif imressqa u moqrija mill-Ministru. Dawk favur?  (Onor. Membri: Aye)  Dawk kontra?  Agreed.

L-Emenda "H" għaddiet nem. con.

 THE CHAIRMAN: Il-Mistoqsija hi klawsola 26 kif emendata. Dawk favur?  (Onor. Membri: Aye)  Dawk kontra?  (Onor. Membri: No) Carried.

Klawsola 26, kif emendata, għaddiet u ġiet ordnata biex issir parti mill-Abbozz ta’ Liġi.

Klawsola 19 - Tħassir ta' liċenza ta' każino' - proceduri
Clause 19     - Cancellation of casino licence - procedures.

(Posposta aktar kmieni fil-Kumitat)
  ONOR. JOHN ATTARD MONTALTO:  Mr Chairman, għandi emenda għal Klawsola 19.  

(I)
F’subklawsola(1) ta’ klawsola 19 minnufih wara l-kliem “mħassra għal dik ir-raġuni” għandhom jidħlu l-kliem “kif imsemmija fl-avviż”.

(I)      In subclause (1) of clause 19 immediately after the words “cancelled on such ground” there shall be inserted the words “as stated in the notice”.

Dan ifisser li wieħed għandu jkun jaf ir-raġuni li jista' jagħmel id-difiża jew ipoġġi  'l quddiem  dak li jidhirlu hu.

  THE CHAIRMAN: Il-mistoqsija hi l-emenda "I"  li għadu kemm ressaq il-Ministru.  Dawk favur? (Onor. Membri: Aye)  Dawk kontra?  

Agreed.  
L-Emenda “I” għaddiet nem. con.

  THE CHAIRMAN:  Il-mistoqsija hija l-emenda "G", dejjem imressqa u moqrija mill-Ministru, posposta aktar kmieni.  Dawk favur?  (Onor. Membri:  Aye)  Dawk kontra?  Agreed.

L-emenda "G" għaddiet nem. con.

  THE CHAIRMAN:  Il-mistoqsija hi klawsola 19 kif emendata. Dawk favur?  (Onor. Membri: Aye)  Dawk kontra?  (Onor. Membri: No) Agreed.

Klawsola 19, kif emendata, għaddiet nem. con. u ġiet ordnata biex issir parti mill-Abbozz ta’ Liġi.

Klawsola 15 -  Għoti ta' liċenza ta' każino'.

Clause 15     -  Grant of Casino Licence. 
(Posposta mis-Seduta Nru. 194 tat-3 ta' Marzu, 1998)

THE CHAIRMAN:  Se mmorru lura għal klawsola 15.

  ONOR. JOHN ATTARD MONTALTO:  Mr Chairman, klawsola  15 għandha tiġi emendata kif ġej:

"J"
(a)
fit-test Malti tagħha, minflok il-kliem “ishma votanti” kull fejn jinsabu, għandhom jidħlu l-kliem “ishma b’jedd għall-vot”;


(b)
fit-test Malti ta’ subklawsola (1) tagħha, minflok il-kliem “Ikun skond il-liġi li l-Bord”, għandhom jidħlu l-kliem “Il-Bord għandu setgħa li”;


(c)
f’paragrafu (a) ta’ subklawsola (2) tagħha minflok il-kliem “ikun qiegħed f’idejn” għandhom jidħlu l-kliem “ikun, direttament jew indirettament, f’idejn”;


(d)
minflok il-kelma “kostitwenti” kull fejn tinstab, għandha tidħol il-kelma “affiljati”;


(e) minflok subklawsola (3) tagħha, għandha tidħol subklawsola (3) li ġejja:


“(3)  Liċenza ta’ każinò tibqa’ sseħħ għal għaxar snin u tkun soġġetta għal ħlas annwali tad-dritt għal-liċenza.  Bla ħsara għal kull tħaris tad-dispożizzjonijiet ta’ dan l-Att, il-liċenza sakemm ma tiġix ċeduta jew kanċellata fi żmien qabel tista’ tiġġedded mill-Bord.  Liċenza ta’ każinò għandha, f’kull każ, tkun marbuta mal-kundizzjoni li jkun hemm konċessjoni mill-Ministru favur id-detentur tal-liċenza skond id-dispożizzjonijiet tat-Taqsima II ta’ dan l-Att.”;


(f)
il-kelma “relevanti” f’paragrafu (a) ta’ subklawsola (5) għandha titħassar; u


(g)
subklawsola (6) għandha tiġi mħassra u subklawsoli (7) u (8) tagħha għandhom jiġu enumerati mill-ġdid bħala subklawsoli (6) u (7) rispettivament.

"J"
(a)  in the Maltese text, for the words “ishma votanti” wherever they appear, there shall be substituted the words “ishma b’jedd għall-vot”;


(b)  in the Maltese text of subclause (1) thereof, for the words “Ikun skond il-liġi li l-Bord”, there shall be substituted the words “Il-Bord għandu setgħa li”;


(c)  in paragraph (a) of subclause (2) thereof, for the words “is owned” there shall be substituted the words “is owned, directly or indirectly”;


(d)  for the word “constituent” wherever it appears, there shall be substituted the word “affiliate”;


(e)  for subclause (3) thereof, there shall be substituted the following subclause (3):


“(3)  A casino licence remains in force for ten years and shall be subject to the annual payment of a licence fee.  Subject to compliance with the provisions of this Act, the licence, unless it is sooner surrendered or cancelled, may be renewed by the Board.  A casino licence shall, in all cases, be conditional to there being a concession by the Minister in favour of the  licencee in accordance with the provisions of Part II of this Act.”;


(f)
the word “relevant” in paragraph (a) of subclause (5) shall be deleted; and 


(g) subclause (6) thereof shall be deleted and subclauses (7) and (8) thereof shall be renumbered as subclauses (6) and (7) repsectively.

  THE CHAIRMAN:  Hemm aktar rimarki fuq klawsola 15?  (Onor. Membri: No)    Il-mistoqsija hi l-emenda "J".   Dawk favur?  (Onor. Membri: Aye)  Dawk kontra?  Agreed.  

L-Emenda “J” għaddiet nem. con.

  THE CHAIRMAN: Il-mistoqsija hi klawsola 15 kif emendata.  Dawk favur?  (Onor. Membri: Aye)  Dawk Kontra? Agreed.
Klawsola 15, kif emendata, għaddiet nem. con. u ġiet ordnata biex issir parti mill-Abbozz ta’ Liġi.

Klawsola 27 - Setgħa tal-Qorti li tipprojbixxi persuni milli jidħlu ġol-każino'.

Clause 27     - Power of Court to prohibit persons from entering casino.

ONOR. JOHN ATTARD MONTALTO: Mr. Chairman nipproponi din l-emenda verbali għal klawsola 27:

Fit-test Malti ta’ subklawsola (1) ta’ klawsola 27 minflok il-kliem “taħthom isir kienu  hekk” għandhom jidħlu l-kliem “taħthom isir kienu tali” u minflok il-kliem “il-qorti tista’” għandhom jidħlu l-kliem “il-Qorti tista’”.

In the Maltese text of subclause (1) of clause 27 for the words “taħthom isir kienu hekk”  there shall be substituted the words “taħthom isir kienu tali” and for the words “il-qorti tista’” there shall be substituted the words “il-Qorti tista’”.

  THE CHAIRMAN:  Hemm rimarki fuq klawsola 27?  (Onor. Membri: No)  Se npoġġi l-mistoqsija fuq l-emenda verbali għal klawsola 27.  Dawk favur?  (Onor. Membri: Aye)  Dawk kontra?  Agreed.

L-emenda verbali għaddiet nem. con.

THE CHAIRMAN:  Il-mistoqsija hi klawsola 27 kif emendata.  Dawk favur?  (Onor. Membri: Aye)  Dawk kontra?  Agreed.
Klawsola 27, kif emendata verbalment, għaddiet nem. con. u ġiet ordnata biex issir parti mill-Abbozz ta’ Liġi.

 Klawsola 28 - Esekuzzjoni

  Clause 28     - Enforcement
 THE CHAIRMAN:   L-Onor. Joe Borg.

  ONOR. JOE BORG:  Mr Chairman, hawnhekk qed nirriferu għal persuna li tkun jew uffiċjal tal-pulizija jew f'dak il-waqt responsabbli mill-casino jew aġent jew impjegat tad-detentur tal-liċenzja tal-casino.  Li xtaqt nistaqsi huwa jekk l-ispettur jaqax taħt il-"b" jew "c". Jekk le, naħseb li anke l-ispettur għandu jiżdied fil-lista. Qed nirreferi għall-ispettur maħtur taħt din il-liġi, mhux għal uffiċjal tal-pulizija.  

  ONOR. JOHN ATTARD MONTALTO: Ma naħsibx.

  ONOR. JOE BORG:  Ejja ngħidu jkun hemm hu, dan ma jistax jagħti ordni lin-nies biex jitilqu 'l barra?

    ONOR. JOHN ATTARD MONTALTO: Le, iktar minn ħaġa'oħra l-ispettur huwa fiskali u qiegħed hemm biex jagħmel kontroll fuq l-operat.  L-ispettur ma jkunx impjegat tal-casino.
  THE CHAIRMAN: L-Onor. Tonio Borg.

  ONOR. TONIO BORG:  Mr Chairman, hawnhekk hawn li jekk I obstruct or hinder kwalunkwe persuna minn dawn it-tlieta, jiġifieri police officer, xi ħadd for the time being in charge of the casino jew inkella impjegat tal-casino, jiena ninstab ħati ta' reat kontra dan l-Att.  Issa fi klawsola 42 - li għadna ma għamilniex -  hemm li kull min jikkommetti reat taħt dan l-Att jeħel multa minima ta' Lm3,000 u multa massima ta' Lm100,000.

  ONOR. JOHN ATTARD MONTALTO: Il-multa minima għandi emenda għaliha. 

  ONOR. TONIO BORG:  Il-punt tiegħi huwa li hawnhekk hawn li jekk inti tirreżisti wieħed min dawn l-impjegati you shall be guilty of an offence under this Act u bil-liġi kif inhi teħel Lm3,000 multa bilfors.  Mhux għax m'għandux jeħel multa, imma Lm3,000 huma wisq.

  ONOR. JOHN ATTARD MONTALTO:  Jien għalhekk qed ngħidlek li għandi emenda fejn il-multa se titbaxxa. Din inkunu nistgħu niddiskutuha wkoll meta niġu għaliha.  L-emenda li qiegħed jipproponi l-Avukat Ġenerali tar-Repubblika hija li l-multa għandha tkun Lm1,000. 

  ONOR. TONIO BORG:  Għax għalkemm huwa reat, dan m'huwiex xi reat daqshekk gravi.

  ONOR. JOHN ATTARD MONTALTO:  Għandek raġun. Jien għandi moħħi miftuħ għas-suġġerimenti biex naraw kemm għandu jkun il-minimu.

  THE CHAIRMAN:  Aktar rimarki?  (Onor. Membri: No)  Il-mistoqsija hi  klawsola 28.  Dawk favur?  (Onor. Membri: Aye)   Dawk kontra?Agreed.

Klawsola 28 għaddiet nem. con. u ġiet ordnata biex issir parti mill-Abbozz ta’ Liġi.

Klawsola 29 - Logħbiet awtorizzati

Clause 29 - Authorised Games

 ONOR. JOHN ATTARD MONTALTO: Sur President, għandi emenda verbali għal klawsola 29:
Fis-subklawsola (3)  ta’ klawsola 29 minnufih wara l-kliem “taħt is-subartikoli (1) u (2)” għandhom jidħlu l-kliem “ta’ dan l-artikolu”.

In subclause (3) of clause 29 immediately after the words “under subsections (1) and (2)” there shall be inserted the words “of this section”.

 THE CHAIRMAN: Il-mistoqsija hi l-emenda verbali mressqa mill-Ministru. Dawk favur? Onor. Membri: (Aye) Dawk kontra?  Agreed

L-emenda verbali għaddiet nem. con.

 THE CHAIRMAN: Il-mistoqsija hi klawsola 29, kif emendata verbalment. Dawk favur? Onor. Membri: (Aye) Dawk kontra?  Agreed

Klawsola 29, kif emendata verbalment, għaddiet nem. con. u ġiet ordnata biex issir parti mill-Abbozz ta' Liġi.

Klawsola 30 - Logħob fil-każino'.

Clause 30     - Gaming in the casino.

  ONOR. JOE BORG:  Klawsola 30 qisha subklawsola ta' klawsola 29 minħabba l-kelma "further".  Normalment f'artiklu ġdid ma tagħmilx il-kelma "further" għax kull artiklu huwa indipendenti. Naħseb li l-kelma "further" għandha tmur  mit-test Ingliż u mit test Malti jmorru l-kliem "iktar min hekk".
  ONOR. JOHN ATTARD MONTALTO:  Mr Chairman se nressaq din l-emenda verbali:

Fi klawsola 30 il-kliem “iktar minn hekk” għandhom jitħassru.

In clause 30 the word “further” shall be deleted.

  THE CHAIRMAN: Il-mistoqsija hi l-emenda verbali għal klawsola 30.  Dawk favur?  (Onor. Membri: Aye)  Dawk kontra? Agreed.

L-emenda verbali għaddiet nem. con.

 THE CHAIRMAN: Il-mistoqsija hi klawsola 30, kif emendata verbalment.  Dawk favur?  (Onor. Membri: Aye)  Dawk kontra? Agreed.

Klawsola 30, kif emendata verbalment, għaddiet nem. con. u ġiet ordnata biex issir parti mill-Abbozz ta’ Liġi.

Klawsola 31 - Użu ta' makni bis-saħħa tal-liċenza.

Clause 31    - Use of machines by virtue of licence.

  THE CHAIRMAN:  Rimarki?   L-Onor. Joe Borg.

  ONOR. JOE BORG:  F'subklawsola (2) hemm:

"Provided that the Board shall not refuse the request made by the casino licensee under this subsection unless there are reasonable grounds for such refusal."

Naħseb li wara l-kliem "shall not refuse the request" irid jiżdied  li dan irid ikun bil-miktub. Irid ikun hemm xi komunikazzjoni għax il-licensee mhux se jibqa' qisu fl-arja ma jafx meta u kif.  Jiġifieri l-acceptance jew il-lack of acceptance trid tingħata bil-miktub.

  THE CHAIRMAN:  Il-Ministru.

  ONOR. JOHN ATTARD MONTALTO:  Mr Chairman, għandi din l-emenda:  

"K"
Minnufih f’tarf il-proviso għal subklawsola (2) ta’ klawsola 31, għandhom jidħlu l-kliem “L-aċċettazzjoni jew ir-rifjut ta’ talba għal dik għandha f’kull 
każ issir bil-miktub.”.

"K"
Immedately at the end of the proviso to subclause (2) of clause 31 there shall be added the following words “The acceptance or refusal of any such request shall be made in writing.”.

  THE CHAIRMAN:  Aktar rimarki?  Il-mistoqsija hi  l-emenda "K" għal klawsola 31.   Dawk favur?  (Onor. Membri: Aye)  Dawk kontra? Agreed.

L-Emenda “K” għaddiet nem. con.
  THE CHAIRMAN: Il-mistoqsija hi klawsola 31, kif emendata.  Dawk favur?  (Onor. Membri: Aye)  Dawk kontra? Agreed.
Klawsola 31, kif emendata, għaddiet nem. con. u ġiet ordnata biex issir parti mill-Abbozz ta’ Liġi.

Klawsola 32 - Reati konnessi ma' makni tal-logħob. 
Clause 32     - Offences relating to gaming machines.

  THE CHAIRMAN:  Rimarki?  L-Onor. Joe Borg.

  ONOR. JOE BORG: Għandi diffikulta' dwar subklawsola (3):

"Any person who manufacturers, imports, keeps or supplies a gaming machine for use in any premises not licensed for the purpose of gaming under this Act shall without prejudice to any other liability under any other law be guilty of an offence under this Act."

Għalfejn qed nużaw il-kliem "not licensed for the purpose of gaming under this Act"?  Is-soltu konna ngħidu "licences for casinos".  Jiġifieri dan l-Att jipprovdi għal xi liċenzji oħra barra l-liċenzji għal casinos?  Dan qed ngħidu biex ma ndaħħlux dubbju li jista' jkun hemm liċenzji oħra apparti l-liċenzji tal-casinos.  Safejn naf jien meta tajt daqqa t'għajn lejn il-provvedimenti kollha, dawn dejjem tkellmu dwar licence for casinos.

  ONOR. JOHN ATTARD MONTALTO:  Ma jidhirx li r-regolamenti li se joħroġ il-bord jirriferu għall-makni mhux tal-casino.  Ir-regolamenti li se joħroġ il-bord huma "to regulate the use of machines at a casino". Subklawsola (3) tgħid:

" kull min jimmanifattura, jimporta, iżomm jew jipprovdi makna tal-logħob għall-użu ġewwa xi fond li ma jkollux liċenza għall-għan li jsir logħob ġo fih taħt dan l-Att għandu, mingħajr preġudizzju għal kull responsabbilta' oħra taħt xi liġi oħra, jkun ħati ta' reat taħt dan l-Att."

Jiġifieri dan qed jgħid li jekk inti tuża, timporta jew tipprovdi makni lil min ma jkollux liċenzja minn dan il-bord, inti tkun ħati taħt dan l-Att ukoll.  Ma jidhirx li hemm xi ħsieb warajha imma naħseb li m'għandhiex tiġi ristretta li b'dan il-mod. 

  ONOR. JOE BORG.  Il-bord jista' joħroġ liċenzja għal casino biss u ma jistax joħroġ liċenzja għal x'imkien ieħor.  Allura għalfejn indaħħlu d-dubju li hawnhekk tista' toħroġ liċenzja għal xi ħaġ'oħra? Din għaliex ma nagħmluhiex biss "not licensed for a casino"?

  ONOR. JOHN ATTARD MONTALTO:  Minflok il-kelma "fond" tidħol il-kelma "casino''.  (Interruzzjonijiet) 

  ONOR. JOE BORG:  Tista' tiġi "for the use in any casino not licensed for the purposes of this Act".  Għax il-casino biss jista' jiġi licensed.

  ONOR. JOHN ATTARD MONTALTO:  Le, ejja ma ngħaġġlux fuqha din.  

"Kull min jimmanifattura, jimporta, iżomm jew jipprovdi makna tal-logħob għall-użu ġewwa xi fond li ma jkollux liċenza għall-għan li jsir logħob ġo fih taħt dan l-Att "

  ONOR. JOE BORG:  Issa flok:

"għall-għan li jsir logħob ġo fih taħt dan l-Att",

għandu jidħol il-kliem "li ma jkollux liċenzja bħala casino taħt dan l-Att".

  ONOR. JOHN ATTARD MONTALTO:  Le, għax bħala casino biss jista' jkollu liċenzja taħt dan l-Att. Jekk issir manifattura għal esportazzjoni, dan m'għandux bżonn liċenzja. GĦalhekk ma tistax tagħmilha kif qed tgħid inti għax inkella dan jiġi ħati ta' reat.

  ONOR. JOE BORG. Jekk jiena nimmanifattura gaming machines għal esportazzjoni ma nkunx ħati għaliex m'inix qiegħed nimmanifattura, nimporta jew inżomm gaming machines għall-użu fi premises mhux liċenzjati bħala casino.

  ONOR. JOHN ATTARD MONTALTO:  Jien ma fhimtx eżatt x'inhu s-suġġeriment jew il-kjarifikazzjoni li rridu nagħmlu.  Inti għandek xi dubju li l-bord jista' jilliċenzja postijiet oħra li m'humiex casinos?  Jekk inhu hekk, m'għandekx problemi għax l-għan ta' dan il-bord se joħroġ mill-Objects and Reasons.

  THE CHAIRMAN:  Onor. Tonio Borg.

  ONOR. TONIO BORG:  Mr Chairman, klawsola  2 għadna m'approvajnihiex.  Ladarba qegħdin fuq l-aktar artiklu importanti dwar kaxxi tal-logħob, tajjeb li wieħed jeżamina ftit jekk id-definizzjoni ta' "kaxxi tal-logħob" li hemm fl-abbozz ta' liġi hijiex korretta jew le, għax għandi d-dubbji tiegħi. Naf li huwa diffiċli li wieħed jiddefinixxi "kaxxi tal-logħob" pero' bħala ex-ministru ta' l-intern naf li jinqalgħu kwestjonijiet fil-qorti dwar dan. Ġieli kien hemm sentenza tal-qorti fejn il-kwestjoni aktar marret favur min imexxi dawn il-kaxxi tal-logħob. Dejjem tqum il-kwestjoni ta' jekk hijiex a game of chance jew le. Kulħadd jivvinta l-metodi kif kaxxa ma tibqax kaxxa tal-logħob, per eżempju, billi ma tagħtikx il-flus imma mbagħad min ikun rebaħ imur jeħodhom mill-counter. Issa d-definizzjoni ta' gaming machine hi:

"gaming machine  is any machine which is constructed or adopted for playing a game of chance ..."

Mela hemmhekk hemm l-element ta' l-ażżard

" ... or chance and skill combined by means of the machine and has a slot or other aperture for the insertion of money or money's worth in the form of cash or tokens ..."

Jiġifieri jekk ma jkunx hemm din l-apertura fil-makna fejn titfa l-flus u l-flus tagħtihom lill-barman, din ma tibqax kaxxa tal-logħob.  Dawn mhux affarijiet akkademiċi imma huma affarijiet li jinqalgħu. Hawnhekk għandna business kbir illegali u naħseb li l-vera soluzzjoni li l-Ministru adotta f'din il-liġi - u naħseb li dan huwa punt pożittiv - hi li dawn iridu jkunu rreġistrati, ħalli inti jkollok  distinzjoni bejn makni li huma rreġistrati - u tirreġistrahom biss għall-casino - u makni mhux reġistrati. Mela jekk ikun hemm makna li ma tkunx reġistrata, allura dik hija llegali. Mill-bqija, tivvinta kemm tivvinta definizzjonijiet, se jkun hemm kaxxi tal-logħob li fil-fatt ma jaqgħux taħt id-definizzjoni. 

  Issa naf li mhux qed niddiskutu klawsola 2, għax din se niddiskutuha aktar tard, imma qajjimt dan il-punt għax il-klawsola li qed niddiskutu tirriferi għall-makni tal-logħob.

  ONOR. JOHN ATTARD MONTALTO:  Nista' nagħmel suġġeriment?  Tista' forsi ssir laqgħa bejn il-ministru responsabbli mill-pulizija u l-Avukat Ġenerali? Jiena naħseb li dak li qed tissuġġerixxi int għandu jingħata konsiderazzjoni pożittiva.

  ONOR. TONIO BORG:  Barra minn hekk jidhirli li teżisti xi definizzjoni x'imkien ieħor ta' gaming machine u ma nafx kemm din tirrifletti d-definizzjoni f'dan l-abbozz.  Irridu naraw id-definizzjonijiet l-oħra li hemm taħt liġijiet oħra bħal Wines and Spirits Ordinance ta' x'inhu gaming u x'inhu amusement u wieħed forsi jasal għas-soluzzjoni minn hemm.  Għax kif inhi donnha li jekk il-makna ma jkollhiex apertura fejn tpoġġi l-flus, din ma tkunx konsidrata bħala gaming machine. Forsi qed nagħtiha interpretazzjoni ristrettiva imma hekk qed naraha jiena.

  ONOR. JOHN ATTARD MONTALTO: Id-definizzjoni ħaduha minn leġislazzjoni oħra imma jiena napprezza l-esperjenza li kellek bħala ministru ta' l-intern u m'għandix dubju li dak li qed tqajjem huwa pożittiv. Qed nissuġġerixxi li ssir laqgħa - ladarba klawsola 2 għadha m'għaddietx - biex  nevalwaw id-definizzjoni u s-suġġeriment li għadek kif għamilt.  

 Jien qed niġi nformat ukoll li l-gaming machines se jiġu rregolati b'regulations ad hoc.  Jekk ikun hemm - kif qed tgħid inti - disgwid u distinzjoni bejn id-definizzjoni tal-principal Act u r-regulations, ovvjament tgħodd il-princpal Act. 

  THE CHAIRMAN:  Hemm aktar rimarki fuq klawsola 32?  L-Onor. Joe Borg.

  ONOR. JOE BORG: Nerġa' niġi għall-punt li semmejt qabel dwar subklawsola (3).  Il-Ministru semma' li jista' jkun li jkollok sitwazzjoni fejn jiġu mmanifatturati lokalment machines għal esportazzjoni.  Jien kont se nissuġġerixxi li din is-sub-klawsola tiġi:

" Any person who manufactures, imports, keeps or supplies a gaming machine for use in any premises in Malta not licensed..."

Kulma trid tagħmel hija li żżid "in Malta".

  THE CHAIRMAN: Il-Ministru.

  ONOR. JOHN ATTARD MONTALTO:  Ma naħsibx li għandha ssir licensed in Malta biss imma trid issir ukoll speċifika li jekk ikun għal esportazzjoni...

  ONOR. JOE BORG:  Jekk tagħmilha kif qed ngħid jien tkun covered, għax din tiġi tgħid li "kwalunkwe persuna li timmanifattura, timporta, iżżomm jew tipprovdi makna tal-logħob għall-użu ġewwa xi fond f'Malta li mhux liċenzjat għal casino taħt dan l-Att tkun ħatja ta' offiża".  Mela għall-użu f'casino f'Malta ma jkunx u għall-użu barra ma jkunx lanqas, la inti qiegħed iżżid il-kelma "f'Malta".

  THE CHAIRMAN: Il-Ministru.

  ONOR. JOHN ATTARD MONTALTO:  Sur President, nipproponi din l-emenda għal Klawsola 32.

Subklawsola (3) ta’ klawsola 32 għandha tiġi emendata kif ġej:

"L"    (a)  minflok il-kliem "għall-għan li jsir logħob ġo fih taħt dan l-Att" għandhom jidħlu 
l-kliem "bħala każinò taħt dan l-Att"; u

(b)minnufih wara t-tarf tagħha għandu jidħol il-proviso li ġej:

"Iżda l-Ministru jista' taħt dawk il-kondizzjonijiet li jidhirlu xierqa, jagħti permess għal manifattura ta' makni tal-logħob għal esportazzjoni u kull makna manifatturata skond permess bħal dak ma titqiesx li tkun ġiet manifatturata kontra d-dispożizzjonijiet ta' dan is-subartikolu.".

 
Subclause (3) of clause 32 shall be amended as follows:

"L"
(a)  for the words "in any premises not licensed for the purpose of gaming under this Act" there shall be substituted the words "as a casino under  this Act"; and

(b)  immediately after the end thereof there shall be added the following proviso:

"Provided that the Minister may under such conditions as he may deem appropriate give a permit for the manufacture of gaming machines for export, and any machines manufactured in accordance with such a permit shall not be deemed to be manufactured in contravention of this subsection.".

  THE CHAIRMAN:  Hawn aktar rimarki?  (Onor. Membri: No) Il-mistoqsija hi l-emenda "L" għal klawsola 32.  Dawk favur?  (Onor. Membri: Aye)  Dawk kontra? Agreed.

L-Emenda "L" għaddiet nem. con.

 THE CHAIRMAN: Il-mistoqsija hi klawsola 32, kif emendata. Dawk favur?  (Onor. Membri: Aye)  Dawk kontra?   Agreed.

Klawsola 32, kif emendata, għaddiet nem. con. u ġiet  ordnata biex  issir parti mill-Abbozz ta' Liġi.

Klawsola 33 - Restrizzjoni fuq il-Kreditu.

Clause 33     - Restriction on Credit.

  ONOR. JOE BORG:  Klawsola 33 (a) fejn hemm:

"for enabling a person to take part in the gaming ...",
  minflok il-kliem "in the gaming" naħseb li jridu jiġu l-kliem "in gaming"
  ONOR. JOHN ATTARD MONTALTO: Mr Chairman, għandi din l-emenda verbali:

Fit-test Ingliż ta’ subklawsoli (a) u (b) ta’ klawsola 33 minflok il-kliem “in the gaming” għandhom jidħlu l-kliem “in gaming”.

In the English text of subclauses (a) and (b) of clause 33 for the words “in the gaming” thereshall be substituted the words “in gaming...”,

ONOR. JOE BORG:  Hawnhekk qegħdin nirriferu għal gaming in a casino.  Hemm għalfejn nispeċifikaw li qed ngħidu għal gaming f'casino?

  ONOR. JOHN ATTARD MONTALTO:  Għaliex le? Hawn qegħdin ngħidu li  

"Ikun kontra l-liġi li d-detentur ta' liċenzja jew xi ħadd li jaġixxi f'ismu jew b'xi arranġament miegħu, jagħmel xi self jew xort'oħra jipprovdi jew jippermetti lil xi persuna xi kreditu, jew jirrilaxxa jew iħallas f'isem persuna oħra, xi dejn sħiħ jew parti minnu:

(a) sabiex persuna tkun tista' tieħu parti fil-logħob, jew

(b) dwar telf li persuna tista' ġġarrab waqt il-logħob."

Issa hawnhekk irridu nżidu "fil-casino."

Mela issa nagħmlu emenda għaliha.  Jekk il-kumitat jaqbel nitlob li din il-klawsola tiġi posposta.

  THE CHAIRMAN:   Hawn permess? (Onor. Membri: Iva)

Il-permess ingħata u klawsola 33 ġiet posposta.  

Klawsola 34 għaddiet nem. con u ġiet ordnata biex issir parti mill-Abbozz ta' Liġi.

Klawsola 35 -   Cheques 

Clause 35 -       Cheques

  THE CHAIRMAN:  Rimarki?  L-Onor. Joe Borg.

  ONOR. JOE BORG:  Fin-nofs ta' subklawsola (1) hemm frażi li tgħid hekk:

''... jekk ikollu tassew għaliex jaħseb li cheque ikun ser jiġi onorat meta dan jiġi preżentat ...''

  THE CHAIRMAN:  Il-Ministru.

  ONOR. JOHN ATTARD MONTALTO:  Forsi tiegħek jonorawh u tiegħi le.  Ejja nagħtu każ bniedem ikun magħruf - normalment l-individwi jkunu magħrufa - li huwa miljunarju u jgħidlek li se jagħtik cheque. Jekk bniedem ma jkunx irid jaċċettah mod imma jekk bniedem ma jkunx jafu, anke jekk ikun miljunarju, jista' ma jaċċettahx.

  ONOR. JOE BORG:  Qed ngħidu li l-oneru huwa fuq il-licensee li jaċċetta cheques.

  ONOR. JOHN ATTARD MONTALTO:  Dażgur! Jiena ma naħsibx li licensee se jaċċetta cheque mingħand xi ħadd li jaf li wara ma jkunx jista' jsarrfu. Biss biss irid iħallas taxxa fuqu dan.

  ONOR. JOE BORG:  Naħseb li hawnhekk se ddaħħal kwestjoni ta' prova u se tikkrea ħafna problemi.

  ONOR. JOHN ATTARD MONTALTO:  Fid-dinja tal-lum, bniedem li jmur f'casino frekwentement jista' ma jġorrx flus miegħu minħabba sigurta'. Dan mhux joqgħod iġorr xi Lm1000 miegħu imma jkollu cheque book. Din hija ħaġa normali. Jekk il-casino jkun sodisfatt li dak iċ-cheque jista' jissarraf, ma naħsibx li għandu jkun hemm problemi.  

  ONOR. JOE BORG:  Ġaladarba naċċettaw illi hemm dan in-necessary evil, pero' imbagħad irridu nagħtu protezzjoni lil min se jmur jilgħab hemmhekk. Kif qed tgħid inti, dan mhux se jġorr xi Lm5,000 fil-but, għax jissogra li jaqbżu fuqu u allura tagħmel sens li jkollu cheque book.  Pero' inti qed titfa' l-piż fuq il-licensee li dan irid ikun kważi ċert li min se jippreżenta ċ-cheque ikun bniedem idoneu. 

  ONOR. JOHN ATTARD MONTALTO:  Hawnhekk hekk qiegħda, kif qed tgħid int.  

   ONOR. JOE BORG:  Jekk jien naċċetta cheque u għandi suspett li jista' jkun bounced, jien xorta għandi dritt niġborhom il-flus.

   ONOR. JOHN ATTARD MONTALTO:  Jekk il-licensee jkun jaf li persuna m'għandhiex x'tagħmel tajjeb għal dak iċ-cheque u fl-istess ħin jibqa' jaċċetta, l-oneru għandu jkun fuq il-licensee u għandu jġorr ir-responsabbilta' li ma jaċċettax aktar cheques mingħand it-tali.  Għaliex hu hekk?  Għax tista' tidħollok it-tentazzjoni li taċċetta cheque imbagħad tagħmel rapport li persuna tippreżenta cheque li ma jistax jiġi msarraf. B'dan il-mod l-individwu li jkun ippreżenta ċ-cheque jiġi mgħoddi mill-proċeduri kriminali u minn hawn jew minn hemm ikun irid isib il-flus.  Dik kienet ir-raġuni  li l-licensee għandu l-oneru fuqu f'dan il-każ.

  ONOR. JOE BORG:  Imma l-effett tagħha huwa li l-oneru jista' jimplika resonpsabbilta', jekk huwa jaċċetta ċ-cheque in buona fede.

  ONOR. JOHN ATTARD MONTALTO:  Iva imma x'tista' tagħmel f'dan il-każ?  Tista' tgħid li cheques ma jistgħux jiġu aċċettati, li mhux il-każ, għax kulħadd jaqbel li m'għandux ikun hekk. Tista' wkoll tgħid li l-oneru huwa fuq min jippreżentah - u sa ċertu punt min jippreżentah huwa kopert bil-liġi kriminali -  jew tgħid li l-oneru huwa fuq il-licensee. Issa biex il-licensee joqgħod daqsxejn kawt f'ċerti ċirkostanzi, huwa tajjeb li jkollu ċerta responsabbilta'. Jekk huwa jrid jieħu r-riskju jkun ħadu hu r-riskju, imma jekk ma jkunx jaf għandu jkun kawt f'dawn l-affarijiet.  Issa inti tista' targumentali bil-maqlub u l-argument tiegħek ikun validu daqs tiegħi u iżjed, imma jidher li l-leġislatur hekk ħasibha.

  ONOR. JOE BORG:  Li xtaqt nirrimarka huwa li wieħed jista' jaqleb il-piż fis-sens li mhux jien irid ikolli kważi ċ-ċertezza li dan għandu mnejn iħallas biċ-cheque imma jekk jiġi ppruvat li jien aċċettajt meta kelli suspett li ċ-cheque seta' ma jiġix aċċettat, allura l-ieħor jista' jeħlisha. Qed ngħid dan biex mhux jaqa' l-piż kollu fuq il-licensee, għax inkella se niġu f'pożizzjoni li ħafna mill-licensees ma jibdewx jaċċettaw cheques.

  ONOR. JOHN ATTARD MONTALTO:  GĦandu dritt ma jaċċettahomx.

  ONOR. JOE BORG:  Jekk tieħu dak l-atteġġament, tista' tgħid mill-ewwel li cheques  ma jiġux aċċettati.

  THE CHAIRMAN:  L-Onor. Hyzler.

  ONOR. GEORGE HYZLER:  Mr Chairman, il-credit cards ma jissemmew xejn. Jistgħu jissarrfu flus permezz ta' credit cards?  Għaliex qegħdin jissemmew iċ-cheques biss jew promissory notes.

  ONOR. JOHN ATTARD MONTALTO:  Normalment biex inti tixtri ċ-chips bi credit card probabbilment irid ikun hemm regolament għalih innifsu. Inti you are indirectly buying money when you are buying chips.

  ONOR. GEORGE HYZLER: F'ambjenti bħal dawn wieħed m'għandux jiġi nkoraġġit jonfoq flus li m'għandux fuqu. It-tentazzjoni li tonfoq dak li m'għandekx hija kbira. Mela jien għandi nifhem li kemm jista' jkun wieħed għandu jagħmilha diffiċli għal xi ħadd li m'għandux flus fuqu li jakkwista credit. Issa qed nifhem li cheque huwa eċċezzjoni għal din ir-regola - dejjem jekk qegħdin naqblu fuq ir-regola - pero' l-użu taċ-cheques fid-dinja moderna naqas immens u l-mod kif il-persuni fil-prattika jħallsu huwa bil-credit cards. Għalkemm jien m'għandix statistika, ftit naf barranin li jiġu Malta u jħallsu xi kont biċ-cheque, għax dawn iħallsu bil-credit card.  Mela billi dawn l-ambjenti huma frekwentati prinċipalment minn barranin, lil dawn se ngħidulhom biex iħallsu b'cheque? Jekk jiġi xi Ingliż iħallas b'cheque ma tantx taċċettah malajr, imma jekk jiġi bi credit card taċċettah. Issa jien qed nistaqsi għaliex we are singling out iċ-cheque bħala mezz ta' pagament meta dak il-mezz ta' pagament m'huwiex f'użu komuni f'dawn l-ambjenti u m'huwiex f'użu komuni fejn jidħlu barranin.

  THE CHAIRMAN:  L-Onor.  Bonnici.

  ONOR. JOSEF BONNICI: Meta wieħed juża l-credit card hemm garanzija li l-ieħor se jitħallas. Meta mmur nixtri xi ħaġa u nuża l-credit card, tal-ħanut żgur li se jitħallas, jiġifieri l-credit card qisha flus. Pero' din għandha l-limitu wkoll. Jekk wieħed imur biex iħallas bil-credit card, ħafna drabi jkun irid jikklerja l-ammont.    

  ONOR. JOHN ATTARD MONTALTO:  Inti taħseb li jkun għaqli li nagħmlu klawsola speċifika li l-użu tal-credit card huwa permissibbli?

  ONOR. JOSEF BONNICI:  Jien naqbel ma' l-Onor. Hyzler li nagħmluha.

  THE CHAIRMAN:  L-Onor. Hyzler.

  ONOR. GEORGE HYZLER:  Jien m'inix intiż fuq is-suġġett. Qiegħed niġbed l-attenzjoni biss. Mhux qiegħed ngħid li naqbel mal-credit cards, għax  hawn credit cards li huma unlimited.

  ONOR. JOHN ATTARD MONTALTO:  Jiena għandi d-draft regulations  li jista' joħroġ il-bord.  Fosthom hawn: 

"Gaming credit card payment means a credit card payment which is accepted by the licensee or by a person acting on his behalf or any other arrangement."    

Jiġifieri it is included fir-regulations.  

  ONOR. GEORGE HYZLER: Jiena ħadtha for granted li l-credit cards se jkunu aċċettati, għax jiena ma nistax nimmaġina li casino li jkollu opportunita' li jagħti iżjed flus lil xi ħadd biex jilgħab, dan se jgħidlu le. Il-licensee  li għandu l-interess li jagħmel il-flus mill-operazzjoni, u se jsib it-tentazzjoni kbira wisq biex jgħidlu le, pero' r-regolamenti kif inhuma ma jidhirx li jippermettuhom. Għallinqas mad-daqqa t'għajn dik hija l-impressjoni li tieħu.

  It-tieni punt li xtaqt nagħmel huwa dwar iċ-cheques.  Licensee jista' jaċċetta cheque diment li jkollu għaliex jaħseb li jissarraf, sakemm ma jkunx wieħed datat wara d-data attwali.  Iżda dan mhux l-uniku żball li jista' jkun hemm f'cheque.  Safejn naf jien, post dated cheque  ma jistax isir, u għandi impressjoni qawwija li l-banek ma jaċċettawx li inti tagħmel post dated cheque.  

  ONOR. JOHN ATTARD MONTALTO:  Mhux ma jistax isir imma ma jkunx validu.

  ONOR. GEORGE HYZLER: Qiegħed nitkellem subject to correction pero' għandi l-impressjoni li post-dated cheques m'humiex aċċettabbli. Kambjali jistgħu jsiru jew le?

  ONOR.  JOHN ATTARD MONTALTO: Fir-regolamenti li għandna - dawn  għadhom in draft form għaliex għad irid joħroġhom il-bord imma la tpoġġew fuq il-Mejda tal-Kamra nistgħu narawhom - jistgħu jsiru.

  ONOR. GEORGE HYZLER:  Ir-raba' punt li xtaqt nagħmel huwa rigward li apparti li cheque ma jkunx post-dated, dan għandu 

"...ikun imsarraf jew fi flus likwidi f'ammont li jkun daqs l-ammont li għalih jinħareġ..."

Jien ma nifhimx għaliex din qegħda hekk, għax ma nistax nimmaġina li se ssarraf cheque b'inqas jew b'iżjed. B'dan għandi nifhem biex ma tagħtix inkoraġġiment?

  ONOR. JOHN ATTARD MONTALTO:  Iva, hekk jidher.  Hawnhekk għandek:

""Gaming cheque" means a cheque which is accepted by the licensee or any person acting on his behalf or under any arrangement with him which is given in exchange for cash or tokens to be used by players in gaming in that casino.

"Gaming credit card payment" means a credit card payment which is accepted by the licensee or by a person acting on his behalf or under any  arrangement with him and for which cash or total are given to be used by players.

"Gaming credit card payment" means a debit card payment which is accepted by the licensee or by a person either on his behalf or under arrangement, for which cash or tokens are given to be used by players in that casino.

"Relevant account" means the account in respect of which the cheque is drawn on from which a credit card payment or debit card payment is debited"".

  THE CHAIRMAN:  L-Onor. Joe Borg

  ONOR. JOE BORG:  Għandi diffikulta' għal meta qegħdin insemmu l-credit cards.  Fir-realta' naħseb - min jifhem f'din il-linja jista' jikkonferma - li meta hemm credit card, dan ifisser li l-bank qiegħed jagħti kreditu. Hawnhekk wieħed irid joqgħod attent, għax jista' jiġri li il-bank jagħti kreditu u ma jkunx jista' jiġborhom lura minħabba artiklu 1713 tal-Kodiċi Ċivili, li jekk issellef flus għal-logħob, ma tkunx tista' tiġborhom lura. Jien nissuġġerixxi li mmorru lura għal klawsola 34 u nżidu li l-artiklu 1713 tal-Kodiċi Ċivili ma japplikax għal dawn iċ-ċirkostanzi.

  THE CHAIRMAN:  Il-Ministru.

  ONOR. JOHN ATTARD MONTALTO:  L-Attorney General qed jgħid li l-konċett ta' credit card huwa totalment differenti mill-konċett ta' cheque. Hu kiteb din in-nota li bi credit card a person does not go counter to section 33. With cheques the situation is different because they are not always covered and an ad hoc section was required. Jiġifieri għaċ-cheques kien hemm bżonn ta' an ad hoc section waqt li għall-credit card  jew għall-kambjali ma kienx hemm bżonn. Dawn jidħlu taħt ir-regolamenti, se mai.

  THE CHAIRMAN:  L-Onor. Joe Borg.

  ONOR. JOE BORG:  Mhux dak il-punt li kont qed nagħmel. Il-punt hu li skond artiklu 1713 tal-Kodiċi Ċivili, persuna li ssellef flus għal-logħob ma għandhiex dritt li teħodhom lura. Minħabba hekk  jista' jkun hemm il-problema li l-bank ma jkunx jista' jiġborhom lura.

  ONOR. JOHN ATTARD MONTALTO: Ir-regolamenti jinkwadraw l-użu tal-credit card u allura fi klawsola 34, wara l-kliem "mill-aċċettazzjoni ta' cheque", nistgħu nżidu l-kliem "jew forma ta' pagament aċċettabbli skond regolamenti li joħorġu mill-istess liġi". 

  THE CHAIRMAN: Aktar rimarki? (Onor. Membri: No) Se npoġġi l-mistoqsija fuq klawsola 35.  Dawk favur?  (Onor. Membri: Aye)  Dawk kontra?  Agreed.

 Klawsola 35 għaddiet nem. con. u ġiet ordnata biex issir parti mill-Abbozz ta' Liġi.

Klawsola 33 - Restrizzjoni fuq il-Kreditu.

Clause 33     - Restriction on Credit.

(Posposta aktar kmieni fil-Kumitat)

  ONOR. JOHN ATTARD MONTALTO:  Mr Chairman, għandi emenda għal klawsola 33:

"M"
Minnufih wara l-kliem "waqt il-logħob" għandhom jidħlu l-kliem kliem "ġewwa każinò'".

"M"
Immediately after the words "in gaming" there shall be added the words "at a casino".

  THE CHAIRMAN: Hemm aktar rimarki? (Onor. Membri: No) Se npoġġi l-mistoqsija fuq l-emenda verbali mressqa aktar kmieni mill-Ministru għal klawsola 33.  Dawk favur?  (Onor. Membri: Aye.)  Dawk kontra? Agreed.

L-emenda verbali għaddiet nem. con. 

THE CHAIRMAN: Il-mistoqsija hi l-emenda "M" għal klawsola 33, kif imressqa mill-Ministru.  Dawk favur"  (Onor. Membri: Aye.)  Dawk kontra? Agreed.

L-emenda "M" għaddiet nem. con. 

  THE CHAIRMAN: Il-mistoqsija hi Klawsola 33, kif emendata.  Dawk favur?  (Onor. Membri: Aye)  Dawk kontra? Agreed.

Klawsola 33, kif emendata, għaddiet nem. con. u kienet ordnata ssir parti mill-Abbozz ta' Liġi.

  Klawsola 36 - Fidwa ta' cheques.

  Clause 33     - Redemption of cheques

  THE CHAIRMAN:  Rimarki?  L-Onor. Joe Borg.

  ONOR. JOE BORG:  Id-drafting ta' din il-klawsola huwa infeliċi. Jien  għamilt xi tibdil li se naqrah.

"A person may, with the consent of the casino licensee, and not later than thirty minutes from the end of a gaming session redeem any cheque accepted from the person by the casino licensee during that gaming session by presenting at the cash desk of the casino..." ​ 

- jiġifieri qiegħed naqta' barra "the amount for which it is drawn" -

" (a) an amount of money equivalent to; or

(b) chips, the face value of which is equivalent to; or

(c) any combination of cash and chips equivalent to; or

(d) where more than one cheque is being redeemed, a consolidating cheque for the amount equivalent to the amount for which the cheque or cheques are drawn, or the sum of the amount for which the cheques are drawn".

  ONOR. JOHN  ATTARD MONTALTO:  Jien segwejtek u jidher li ż-żieda u n-tnaqqis ta' ċertu kliem jippermettu li l-klawsola tibqa' kif inhi bl-emendi regolari.  Issa jekk inti għandek kopja tagħha, nistgħu ngħadduha lill-Avukat Ġenerali. 

  ONOR. JOHN BORG:  Nixtieq nattira l-attenzjoni tal-Clerk li klawsola 36 titkellem fuq "persuna", jiġifieri jrid jinqaleb kollox fil-femminil.  

  Anke fit-test Malti, ma nafx għaliex wara l-kliem "f'ammont ta' flus" u "f'ċippi ta' valur nominali" kull darba tħallew barra l-kliem "ekwivalenti għal".  Din trid tiġi tirrifletti eżatt fl-Ingliż.

  ONOR. JOHN ATTARD MONTALTO: Mr Chairman, jekk il-Kumitat jaqbel nitlob li klawsola 36 tiġi posposta.

  THE CHAIRMAN:  Hawn permess?  (Onor. Membri: Iva)

Il-permess ingħata u klawsola 36 ġiet posposta.
 Klawsola 37  u l-iskeda    - Taxxa 

Clause 37 and schedule    - Tax

  THE CHAIRMAN:  L-Onor. Joe Borg.

  ONOR. JOE BORG: Mr Chairman, f'subclause (5) hemm:

"(5) For the purposes of subsection (2) of this section the term "two months" means periods for two months..." 

Din trid tiġi "of two months" mhux "for two months".  

Fit-test Malti f'subklawsola (5)  hemm:

"(5) Għall-għanijiet tas-subartikolu (2) ta' dan l-artikolu il-frażi "xahrejn" tfisser perijodi ta' xahrejn, li jagħlqu ma' għeluq il-logħob..." 

"Ma' għeluq il-logħob" trid tiġi "ma' għeluq il-casino" għax fil-kumplament tal-liġi konna qed nitkellmu fuq l-għeluq tal-casino bħala l-għeluq tal-ġurnata.

  F'subclause (5) għandek:

"(5) For the purposes of subsection (2) of this section the term "two months" means periods for two months, ending at the close of play on the last day of February, April, June, August, October and December of each calendar year and does not include any time during which the business of the casino, commenced on the last day of the last preceding two months or period, is continued."
 Jien din ma narahiex tagħmel sens u naħseb li l-kelma "continued" għandha tiġi sostitwita bil-kliem:

"conducted, and does not include any time during which the business of the casino commenced on the last day of the relevant two months or period is conducted".

 ONOR. JOHN ATTARD MONTALTO: Subklawsola (5) issa ġiet hekk:

"(5) Għall-għanijiet tas-subartikolu  (2) ta' dan l-artikolu il-frażi "xahrejn" tfisser perijodi ta' xahrejn, li jagħlqu ma' għeluq il-każino' fl-aħħar jum ta' Frar, April, Ġunju, Awissu, Ottubru u Diċembru ta' kull sena kalendarja li ma tinkludix iż-żmien li matulu jitkompla l-operat tal-każino', mibdi fl-aħħar jum ta' l-aħħar xahrejn jew perijodu ta' qabel.".

  ONOR. JOE BORG: "...mibdi fl-aħħar jum ta' l-aħħar xahrejn" fit-test  Ingliż qegħda "the last day of the last preceding two months or periods". Din m'hijiex ċara.  Allura jiena qed nipproponi li tiġi: 

"the last day of the relevant two months or periods relevant..."  

  ONOR. JOHN ATTARD MONTALTO:  Jiena naqbel li għandu jintuża test  li jkun aktar komprensiv.

  ONOR. JOE BORG:    Hawnhekk għandek ukoll:

"the licensee shall pay to the Secretary of the Board on behalf of the Government the rate of tax based on the total gross takings of all games played at the casino..."

Meta taqra artiklu 37 kollu tieħu l-impressjoni - għallinqas jien dik l-impressjoni li nieħu - li l-pagamenti jridu jsiru kull xahrejn.  

  ONOR. JOHN ATTARD MONTALTO:Il-pagamenti jsiru monthly.

ONOR. JOE BORG: Allura trid tiġi speċifikata, għax kif qegħda tieħu l-impressjoni li l-pagamenti jsiru kull xahrejn.

  ONOR. JOHN ATTARD MONTALTO: Sakemm l-esperti jaraw din se nqajjem il-kwestjoni ta' għeluq il-casino u għeluq il-logħob. Hemm distinzjoni bejn għeluq il-casino u għeluq il-logħob. 

 ONOR. JOE BORG:  Dik trid  tiġi taqbel ma' subklawsola (2).  Jekk inti qed titkellem fuq għeluq tal-casino, anke hemmhekk tista' tinterpretaha l-istess.

THE CHAIRMAN: Ippermettuli ninterrompikom għax  sar il-ħin. Grazzi. 

Id-diskussjoni fuq din il-klawsola kienet interrotta u baqgħet aġġornata.

Fid-9.00 p.m. il-Kamra rriżumiet u l-President tal-Kumitati rrapporta progress u talab il-permess sabiex il-Kumitat jerġa' jiltaqa'. 

  MADAM SPEAKER:  Il-Ministru Mizzi jekk jogħġbu jressaq l-Aġġornament.


AĠĠORNAMENT

  ONOR. JOE MIZZI:  Madam Speaker nipproponi l-Aġġornament tal-Kamra għal nhar l-Erbgħa, 11 ta' Marzu, 1998 fis-6.00 p.m. b'din l-aġenda.

Abbozz ta' Liġi dwar il-Logħob  -  Kumitat (Kont.); 

Abbozz ta' Liġi dwar Servizzi tat-Turiżmu għal Malta - Tieni Qari (Kont.);  

Abbozz ta' Liġi dwar il-Kummerċ ta' l-Assigurazzjoni  - Kumitat; 

Abbozz ta' Liġi dwar Brokers fl-Assigurazzjoni u Intermedjarji oħra  -  Tieni Qari (Kont.);

Abbozz ta' Liġi li jemenda l-Att dwar Tribunal għal Talbiet Żgħar
  -  Tieni Qari;

Abbozz ta' Liġi li jemenda l-Att dwar Dazju tas-Sisa (Emenda Nru 4) - Tieni Qari;
Abbozz ta' Liġi li jemenda l-Att dwar Taxxa tar-Reġistrazzjoni ta' Vetturi bil-Mutur (Emenda Nru 3)  -  Tieni Qari;

Abbozz ta’ Liġi li jemenda Diversi Liġijiet dwar it-Telekomunikazzjoni – Tieni Qari;

Abbozz ta’ Liġi dwar is-Sigurta’ fl-Ajruportijiet u fl-Avjazzjoni Ċivili – Tieni Qari;

Abbozz ta' Liġi li jemenda l-Att dwar il-Ħabs  -  Tieni Qari;

Abbozz ta' Liġi dwar il-Forzi tal-Pulizija ta' Malta
-  Tieni Qari;

Abbozz ta' Liġi dwar il-Protezzjoni Ċivili - Tieni Qari;

Abbozz ta' Liġi kontra l-Korruzzjoni  -  Tieni Qari (Kont);  

Abbozz ta’ Liġi li jemenda l-Ordinanza dwar il-Pensjonijiet – Tieni Qari;

Riżoluzzjoni tal-Kap ta' l-Oppożizzjoni dwar Malta u l-Unjoni Ewropea – Kontinwazzjoni; u

Xi aġenda oħra li tista' tiġi komunikata aktar tard.

  MADAM SPEAKER:  Rimarki?  L-Onor. Joe Abela.

  ONOR. JOE ABELA:  Madam Speaker, il-Kumitat Permanenti dwar l-Affarijiet Soċjali m'ilux iddiskuta suġġett interessanti ħafna, il-faqar f'pajjiżna.  Imma l-faqar f'pajjiżna huwa realta' jew fantasija biss?  Jekk wieħed janalizza s-sitwazzjoni sew isib li jeżistu forom differenti ta' faqar.  Il-faqar li jeżisti f'Malta huwa relattiv u mhux assolut, jiġifieri faqar li ġej minn nuqqas ta' edukazzjoni u minn problemi soċjali, fosthom id-droga, l-alkoħol, il-logħob u l-vjolenza fil-familji.  GĦalhekk huwa tajjeb li wieħed jara liema huma n-nies foqra  u fejn jinsabu.  Iċ-ċokon ta' pajjiżna jagħmilha faċli biex wieħed jidentifika min huma dawk in-nies li għandhom bżonnijiet speċjali u allura jeħtieġ li wieħed jgħinhom ftit iktar mill-oħrajn.  

  Minn studju li għamlet il-Caritas insibu li areas bħall-Kottonera, il-Gżira u l-Belt huma l-iktar postijiet fejn il-faqar huwa evidenti.  Per eżempju, intqal li 15% tal-popolazzjoni tagħna tbati min xi forma ta' faqar relattiv, jiġifieri li ġej minn problemi soċjali bħalma huma l-logħob, id-droga, l-alkoħol, il-mard mentali eċċ.  Imbagħad insibu li 44% tal-popolazzjoni jgħixu permezz tal-backing soċjali li jagħtihom il-gvern u fost dawn insibu l-pensjonanti u l-ħaddiema b'paga minima.  Din is-sitwazzjoni tinkwetani ftit minħabba ċertu diskors li intqal.  

   Per eżempju, m'ilux saret il-laqgħa ġenerali tal-Federazzjoni ta' l-Industrija u tqajjem is-suġġett dwar l-effiċjenza tad-dipartimenti tal-gvern.  Fost il-punti li tqajmu ntqal li l-gvern għandu ħafna nies żejda miegħu u ntqal ukoll li hemm ħafna ħela.  Uħud min-negozjanti preżenti għal din il-laqgħa ħarġu bl-idea li l-gvern għandu bżonn ikeċċi xi nies minn miegħu.  Fortunatament  kemm il-Prim Ministru u kif ukoll il-Kap ta' l-Oppożizzjoni wrew biċ-ċar li huma kuntrarji għal proposta bħal din.  Possibbli ta' l-FOI ma sabux soluzzjoni aħjar għal din il-problema tan-nies żejda li l-gvern għandu miegħu?   Meta nafu li għandna proporzjon daqshekk qawwi mill-popolazzjoni li jiddependu direttament mill-gvern - hawn qed nitkellmu fuq 44% - jekk dawn il-ħaddiema jispiċċaw bla xogħol min se jsostni lill-familji tagħhom?  

  Issa meta qegħdin nitkellmu fuq l-ispiża tal-gvern u fuq il-flus li l-gvern joħroġ biex iħallas il-pagi, ma rridux  ninsew il-parti l-oħra tal-munita li xogħol il-gvern huwa li jiġbor l-erarju.    Nafu li f'pajjiżna teżisti evażjoni kbira ta' taxxa u huma ftit in-nies li jiddikjaraw li jaqilgħu iktar min Lm30,000. Allura hawnhekk nixtieq indur fuq il-Federazzjoni ta' l-Industrija u nistaqsihom lil dawn in-nies: X'intom  tagħmlu biex tgħinu lill-gvern jikkumbatti l-evażjoni tat-taxxa?  Qegħdin tikkoperaw mal-gvern biex it-taxxa tinġabar kollha?  Intom in-negozjanti, qegħdin tiddikjaraw kemm taqilgħu, bħalma jiddikjaraw il-ħaddiema tal-gvern? Qegħdin tikkontribwixxu ħalli l-gvern ma jibqax iġorr waħdu t-toqol tal-piżijiet ekonomiċi li għandu?  

   Issa hawnhekk, Madam Speaker, tidħol kwestjoni oħra għax donnu li dan il-pajjiż għad  m'għandux linja kif nidentifikaw min huma n-nies foqra, allavolja ċ-ċokon tal-popolazzjoni tagħna m'għandhiex tagħmilha diffiċli  li wieħed jasal biex jottjeni riżultat li tista' toqgħod fuqu.  Sfortunatament  għad ma nistgħux ngħidu li għandna daqstant nies li nistgħu niddikjarawhom bħala foqra u li għandhom bżonn attenzjoni iktar minn oħrajn.    Hawn ta' min jgħid li l-Gvern Laburista qed jikkontribwixxi tajjeb għal din il-biċċa xogħol għax għaraf li n-naħa t'isfel ta' Malta, partikolarment il-Kottonera - taħt l-amministrazzjoni Nazzjonalista l-Kottonera kienet minsija u ntużat biss għal żvilupp industrijali, li kompla ħassar l-ambjent u kompla żied il-problemi soċjali, għax in-nies li jgħixu f'dawn l-areas saru iktar depressed peress li m'għandhomx riżorsi biex jikkumbattu dawn il-problemi - teħtieġ attenzjoni speċjali u l-Gvern Laburista qed jieħu din il-problema bis-serjeta'.   Mhux biss qed itejjeb l-ambjent fiżiku ta' dawn l-inħawi  iżda qed jara li dawn jiġu mgħejjuna f'oqsma oħra, bħalma huma l-edukazzjoni u s-saħħa.  Dan l-aħħar smajna bi pjanijiet li tħejjew sabiex f'dawn iż-żoni jinfetħu ċentri tas-saħħa ġodda u  sabiex titjieb is-sitwazzjoni ġenerali fl-iskejjel billi, per eżempju,  nikkumbattu l-assenteiżmu, li ċertament  qed jgħin biex  ikollna iktar tfal u żgħażagħ illitterati.  

  Dawn huma miżuri konkreti,  mhux bħal dawk li ħarġet bihom il-FOI,  li ġiet tgħidilna biex naqbdu u nkeċċu n-nies minn mal-gvern.   Meta jkunu se jintlaqtu n-nies tan-negozju,  ikunu huma minn ta' l-ewwel li jibdew jilmentaw li se tiġi affettwata negattivament l-ekonomija tal-pajjiż.  Niftakruhom lil dawn l-istess nies li fi żmien l-amministrazzjoni Nazzjonalista kienu jgħidu li huma favur sħubija sħiħa fl-Unjoni Ewropea u llum, għax qed nipproponulhom żona ta' kummerċ ħieles u għax qed jaraw li qed jittieħdu passi konkreti, qed jgħidulna biex nimxu bil-mod għax għadhom m'humiex lesti għal-liberalizzazzjoni u għall-kompetizzjoni u għad iridu jirristrutturaw.  Imbagħad meta niġu għall-passi li jrid jieħu l-gvern jgħidulu biex ikeċċi n-nies!  Din m'hijiex ħaġa ġusta u ma twassalx messaġġ tajjeb lil pajjiżna.  

  Mill-banda l-oħra l-Gvern qiegħed jieħu l-prekawzjonijiet neċessarji biex ma ssirx ħela u biex il-ħaddiem jagħti l-produttivita' massima tiegħu, għax hekk għandu jkun.   Imma allaħares il-Gvern kellu joqgħod fuq il-parir ta' l-FOI u jkeċċi n-nies minn miegħu għax ħaġa bħal din tħalli effetti soċjali negattivi u ndumu biex nirkupraw minn daqqa bħal din.    Mhux sew li taħqar direttament liż-żgħir.   Lanqas mhuwa veru li ż-żgħir huwa l-kaġun tal-problemi li qed jiffaċċja l-pajjiż.    Għax jekk naraw min gawda l-iktar mit-tberbiq li sar f'dawn l-aħħar snin, malajr nindunaw min għandu jerfa' l-ikbar piż.  Ma nistgħux induru dejjem fuq iż-żgħir sabiex iġorr l-ikbar piż.  Jekk se nagħmlu hekk se nispiċċaw biex dawk il-15% jkomplu jiżdiedu u dan ħadd ma jixtiequ.

  Waħda mill-ikbar forom ta' faqar li teżisti f'pajjiżna hija fil-qasam tad-djar.  Sfortunatament, kif diġa' semmejt, f'areas bħalma huma l-Belt, il-Kottonera u l-irħula tas-south għad għandna nies jgħixu f'kondizzjonijiet mill-agħar. Jiġri x'jiġri u ngħidu kemm ngħidu li s-suq ħieles, in-negozju u l-ekonomija fil-pajjiż huma tajbin, il-bniedem dejjem għandu jiġi l-ewwel.  Jien jidhirli li l-gvern għandu jara li kull ċittadin ikollu dar diċenti għax ma jagħmlilniex unur li f'pajjiżna jkollna  nies  li jgħixu fil-kantini u  jgħixu b'soqfa kkundannati fuq rashom, jew li  jkollna tfal u persuni b'diżabilita' jgħixu f'dawn il-kondizzjonijiet.  Irridu naraw x'nagħmlu u jekk hemm bżonn nieħdu miżuri li jweġġgħu għax hemm bżonn li ngħinu lil min hu batut.  Qed ngħid dan kollu għaliex nemmen li l-Istat għandu jħares l-interessi taż-żgħir, għax jekk ma jagħmilx hekk ma tantx se jsib lejn min jirrikorri f'ċirkostanzi diffiċli.

  Għalhekk kienet farsa meta taħt l-amministrazzjoni preċedenti bdejna nisimgħu aktar bil-welfare society u ma bqajniex nisimgħu bil-welfare state.  Iż-żgħir għandu jibqa' jiġi protett mill-gvern għax l-ebda settur privat m'hu se jipproteġi liż-żgħir, lill-batut, lill-illitterat, lid-drogat u lil dawk kollha li l-aktar għandhom bżonn il-protezzjoni.  Is-settur privat iħares l-iktar lejn l-interessi tiegħu.  Hu għandu interess li jagħmel hekk għax l-iktar li jinteressah huwa n-negozju, il-qligħ, il-kapital u li jkabbar l-investimenti tiegħu. Fil-verita' x'rajna taħt Gvern Nazzjonalista? Rajna l-welfare society.  Bdejna naraw fondazzjonijiet jitwieldu, imutu u jerġgħu jitwieldu. Għalfejn servew dawn? Dawn servew biex jipprovdu servizz lil ċerti mpjegati li ma setgħux jiġu mpjegati mal-gvern u bdew jagħtuhom paga aktar milli kien iħallas il-gvern.  Ovvjament il-fondazzjonijiet bdew jimpjegaw lil ċerti nies u s-servizz bdew jipprovduh lil min jidhrilhom huma.  (Interruzzjonijiet)  Iva, f'ċerti każi ġraw dawn l-abbużi.  L-isptar mhux hekk għax l-isptar kulħadd imur, fqir u sinjur.  L-edukazzjoni kulħadd għandu dritt għaliha u dawk huma s-servizzi li għandna ntejbu.  Għandu jkun hemm spazju għal inizjattivi minn għaqdiet volontarji li għandhom intenzjonijiet tajba u li qegħdin hemmhekk biex jipproteġu liż-żgħir, imma ma rridux naraw farsa fejn il-gvern joħloq fondazzjonijiet,  bħalma ġara fil-każ tas-Sedqa - jien naf li s-Sedqa qed tagħmel ħafna xogħol utli u minn hawn nixtieq li nawgura lis-Sinjura Sina Bugeja,  li laħqet chairperson ta' din il-fondazzjoni,  għax nemmen li hija persuna kompetenti u li se tagħmel xogħolha mill-aħjar li tista' - li għalkemm tat spinta 'l quddiem lill-pajjiż fil-ġlieda kontra d-droga, kellha wkoll punti negattivi fejn inħoloq konflitt bejnha u bejn il-Caritas.  Aħna dan żgur li ma rriduhx jiġri, aktar u aktar meta jinkoraġġih il-gvern.

  Madam Speaker,  nixtieq nagħlaq dan id-diskors billi nsostni li l-gvern għandu jibqa' l-protettur ewlieni tal-batut, tal-pensjonant u tal-ħaddiem għax dawn fih biss jistgħu jsibu l-protezzjoni u l-kenn tagħhom.  Grazzi.

  MADAM SPEAKER: Grazzi. Iktar rimarki? L-Onor. Chris Agius.

  ONOR. CHRIS AGIUS:  Madam Speaker, permezz ta' dan l-aġġornament xtaqt inwassal l-ilmenti li saruli minn uħud min-nies li jgħixu Bormla.   Qed ngħid dan għaliex sirt naf li f'Bormla ngħatat area b'tibdil bejn biċċa art li kellu l-gvern u biċċa art li kellha l-Knisja,  fejn il-Caritas għandhom il-ħsieb li hemmhekk jibnu crisis intervention centre.  Mill-minuti tal-laqgħa li saret sirt naf li l-iskop ta' dan iċ-ċentru se jkun sabiex jilqa' fih minn tlieta sa għaxra min-nies li jkunu qed ibatu minn problemi ta' drogi, problemi ta' tkissir fil-familja u żgħażagħ  li jitkeċċew mid-dar.  Minkejja li n-nies ta' dawn in-naħat dejjem apprezzaw u laqgħu fosthom nies b'diversi problemi u tawhom l-għajnuna tagħhom, jinsabu ppreokkupati u ma jistgħux jifhmu kif biswit il-kunsill lokali, quddiem id-dar ta' l-anzjani li għada qed tinbena, maġenb il-kappella ta' Santa Margherita u maġenb l-iskola primarja se jinfetaħ ċentru biex jilqa' nies b'dawn il-problemi. Dawn qed jgħidu li kienu jippretendu li qabel ma jiġi deċiż li jinbena dan iċ-ċentru kellha ssir laqgħa ta' konsultazzjoni magħhom, speċjalment dawk li joqogħdu fl-area fejn se jinbena dan iċ-ċentru. Fil-fatt, meta jkun se jinbena xi ħanut jiġu l-pulizija jiġbru l-firem ħalli jkollhom in-neighbours' consent.   Madam Speaker, meta qed ngħid dan  ma rrid innaqqas xejn mill-mertu u l-ġid kbir li qed tagħmel il-Caritas, anzi nixtieq nifraħ lill-Mons Grech għax-xogħol siewi li qed jagħmel f'dan il-qasam.  Pero' mill-banda l-oħra nkun qed nonqos jekk ma nressaqx l-ilmenti li saruli.  

  Nixtieq ngħid li l-Kunsill Lokali ta' Bormla ressaq l-ilmenti tiegħu dwar dan u dehru anke artikli fil-gazzetti, fosthom artiklu taħt it-titlu ta' "Cospicua Mayor Expresses Concern over Crisis Centre".  Għalhekk nappella lill-Caritas sabiex jorganizzaw laqgħa pubblika fejn jiġu mistiedna s-sindku u l-kunsilliera, flimkien mas-saċerdoti li għandhom say kbir f'dan il-lokal,  u n-nies li jirrappreżentawhom, bħali u bħad-deputati l-oħra tad-distrett, sabiex inkunu nistgħu nwasslu leħen in-nies ta' dawn in-naħat dwar il-ġid li jista' jinħoloq minn din l-area.  In-nies qed jgħidu li f'area bħal din kien ikun aktar ta' ġid kieku nbena ċentru għaż-żgħażagħ,  għax ċentru bħal dak kien  iservi aktar ta' prevenzjoni milli ta'  kura.  

    F'idejja għandi l-minuti tal-laqgħa li saret bejn il-membri tal-Caritas u tmien residenti minn Bormla - ma naħsibx li dan in-numru hekk żgħir jirrifletti verament x'jaħsbu r-residenti ta' dawk l-inħawi - fejn ir-residenti qalu li ma kenux sodisfatti, anzi bdew jibżgħu li l-istigma li għandha Bormla se tkompli tikber.   Imbagħad f'dawn l-istess minuti hawn miktub li qabel ma kkonkludiet il-laqgħa, il-membri tal-Caritas preżenti wrew l-apprezzament tagħhom għall-fatt li dawk it-tmien residenti aċċettaw li jilqgħu fosthom il-crisis intervention centre.  Pero' meta nara l-appelli li saru min-naħa tas-Sindku ta' Bormla, u meta personalment naf bit-tgergir u l-preokkuppazzjonijiet li qegħdin jitressqulna, naħseb li fil-verita' nistgħu ngħidu li n-nies ta' dawk in-naħat għadhom assolutament ma aċċettawx li jinbena dan iċ-ċentru.    

  Madam Speaker, biex inkompli fuq dak li kien qed jgħid sieħbi, l-Onor. Joe Abela, il-problema tal-housing li teżisti f'pajjiżna hija kbira u kemm jien, li ġej mid-distrett tal-Kottonera, u kif ukoll l-Onor. Abela, li bħali ġej minn distrett fejn hemm problemi ta' housing, qed inħabbtu wiċċna ma' ħafna talbiet ta' kuljum. B'kollox dan iwassal għal 5,000 talba lid-dipartiment għall-akkomodazzjoni soċjali.  Mill-banda l-oħra meta l-Awtorita' tad-Djar ħarġet numru ta' appartamenti u maisonettes għall-kiri jew għall-bejgħ, kien qed ikun hemm ħafna applikazzjonijiet. Meta ħareġ l-avviż numru 57 għal 263 post kien hemm 1,075 applikazzjoni u dan juri biċ-ċar l-għatx kbir li hawn għall-postijiet tal-gvern. Meta joħorġu applikazzjonijiet bħal dawn qed ikunu over-subscribed u allura hemm bżonn li ssir xi ħaġa biex lil dawn in-nies, li ħafna minnhom qed jgħixu fi stat u f'pożizzjoni verament tal-biki, inkunu nistgħu nagħtuhom l-għajnuna tagħna. M'huwiex biżżejjed li lil dawn in-nies nipprovaw nikkonslawhom billi ngħidulhom li huma qegħdin fost dawk  il-5,000, għaliex b'daqshekk ma nkunu solvejna xejn, anzi naħseb li nkunu kabbarna l-ferita.  Naħseb li m'huwiex sew li kulħadd jaqa' fuq il-gvern u kull min tinqalagħlu xi problema jmur fid-dipartiment għax jaħseb li  għandu post lest għal kull min jiddeċiedi li jitlaq mid-dar jew li jitlaq lill-mara.   Mill-banda l-oħra, fejn verament ikun jidher ċar li hemm bżonn ta' l-intervention tad-dipartiment, naħseb li għandna nkunu lesti sabiex lil dawn in-nies inkunu nistgħu nagħtuhom l-għajnuna mill-aħjar li nistgħu.

  L-Onor. Abela semma li fil-Kumitat Permanenti tal-Kamra għall-Affarijiet Soċjali sirna nafu li hemm madwar 20,000 post battal imferrxin ma' Malta kollha.  Huwa veru li n-numru se jinżel għax mhux il-postijiet kollha jkunu jistgħu jiġu utilizzati. Fil-fatt insibu li hemm madwar 9,000 post li jistgħu jiġu utilizzati.  GĦalija dan huwa ħela kbira ta' housing stock għax jekk dan il-bini jiġi riabilitat inkunu nistgħu nsolvu numru kbir minn dawn il-problemi, jekk mhux kollha.  Il-Housing Authority toffri skemi sabiex jiġu rranġati l-ħsarat li jkun hemm. Per eżempju, skema "L" u skema "N"  jipprovdu sussidju sa Lm1,800 lil dawk in-nies li jridu jirranġaw il-post tagħhom,   sew jekk huma sidien tal-post u sew jekk qegħdin bil-kera.  

  F'dawn l-iskemi jeżistu ħafna żvantaġġi għax min japplika għal dawn l-iskemi jrid jew ikun fuq il-paga minima jew ikun mingħajr xogħol u allura dan ma jkunx f'pożizzjoni li  jħallas minn flusu biex jagħmel dan ix-xogħol sakemm jingħata s-sussidju mid-dipartiment.  Allura jien nissuġġerixxi li l-Housing Authority toħroġ skema fejn il-flus jitħallsu qabel mid-dipartiment jew inkella jsir ftehim mill-Housing Authority ma' min ikun  se jagħmel ix-xogħol fejn l-awtorita' tidħol garanti li tkun se tħallas il-flus ta' dan ix-xogħol.  Mill-banda l-oħra nemmen li l-Housing Authority għandu jkollha l-periti tagħha li jkunu jistgħu jagħmlu x-xogħol ta' kitba li hemm bżonn isir sabiex dawn in-nies japplikaw għal dawn l-iskemi.  Il-ministeru tad-djar għandu wkoll ir-responsabbilta' tal-kunsill lokali u nafu li  flimkien mal-Kunsill Lokali tal-Furjana,  ftit tax-xhur ilu dan ħejja proġett pilota li kellu riżultat tajjeb ħafna. Għalhekk nissuġġerixxi li dan il-proġett pilota li kellu suċċess fil-Furjana jkun jista' jiġi estiż għal dawk il-lokalitjiet fejn hemm il-problemi bħal, per eżempju, il-Kottonera u l-Belt Valletta. 

  Nixtieq ngħid xi ħaġa wkoll rigward in-numru kbir ta' anzjani li ġejjin mil-lokal tiegħi u li ta' kuljum inħabbat wiċċi mal-problemi tagħhom.  Dawn ħafna minnhom jgħixu fi djar li, wara li jkun żewwġu lit-tfal, ikunu saru kbar ħafna għalihom, jew inkella jkunu jgħixu fit-tielet sular u jibdew isibuha diffiċli biex joħorġu u għalhekk isiru skjavi magħluqa fid-dar tagħhom. Hawn nixtieq nissuġġerixxi wkoll lid-dipartiment għall-akkomodazzjoni soċjali sabiex jerfgħu l-postijiet fis-sular t'isfel  għal anzjani u nies bi problemi oħra ħalli jkunu jistgħu jinqdew aħjar.

  Madam Speaker, sezzjoni tal-poplu tagħna li fil-maġġoranza tagħha tmiss b'idejha l-problema tal-housing hija dik taż-żgħażagħ.  Iż-żogħżija huwa ż-żmien meta kollha kemm aħna rridu naħsbu fil-ħajja futura tagħna.  GĦalkemm l-għażliet ivarjaw, ħafna minna jagħżlu t-triq li twassal għaż-żwieġ.  Dan l-istat tal-ħajja trid tipprepara għalih, għalkemm ikun hemm min jgħaġġel wisq u ma jasalx għal dik it-triq.  L-għoli tal-prezzijiet tal-proprjeta' qed ikompli jagħmel il-ħajja diffiċli għaż-żgħażagħ  u dan qed iwassal biex ħafna koppji, minbarra l-impjieg full-time tagħhom, ikollhom jagħmlu wkoll part-time job.  Minħabba f'hekk il-ħin li l-għarajjes iqattgħu flimkien dejjem qed jonqos u m'humiex qed ikollhom żmien biżżejjed biex isiru jafu lil xulxin sew u dan qed iħalli konsegwenzi fil-ħajja miżżewġa u qed iwassal sabiex ikollna separazzjonijiet u tkissir ta' familji.  Minħabba li l-prezzijiet ta' l-appartamenti u tal-maisonettes tant għolew, illum iż-żgħażagħ qed jidħlu għal djun kbar li qed iġiegħluhom jaħdmu ħafna sigħat u ma jistgħux jagħmlu għażla oħra.  Għalhekk, kif diġa' għidt, meta l-Awtorita' tad-Djar ħarġet appartamenti għall-bejgħ u għall-kiri, in-numru ta' applikazzjonijiet li rċeviet kien kbir ħafna. Għall-għarajjes ħarġu 20 post u għalihom applikaw 873 koppja.  Il-kondizzjonijiet aħjar li qed toffri l-Awtorita' tad-Djar qed iwasslu biex dan in-numru ta' applikanti dejjem jikber.  Aħna ninsabu konxji minn dawn il-problemi kbar li jeżistu fil-qasam tal-housing u għalhekk qed inkomplu nimpenjaw ruħna sabiex nipprovdu iktar postijiet. Ftit tal-ġimgħat ilu ħarġu l-applikazzjonijiet u għall-ewwel darba minflok shell form ħriġnihom fuq il-pjanti.  F'dan il-każ qed ikun hemm benefiċċju speċjali għal min jieħu post minn dawn sabiex ikun jista' jara li x-xogħol isir kif suppost, għaliex m'huwiex sew li meta jsir xogħol tal-gvern isir bl-addoċċ.

    Madam Speaker, nikkonkludi d-diskors tiegħi billi ngħid li għandna nimpenjaw ruħna biex fejn jeżistu problemi ta' housing inkunu iktar magħqudin.  F'dan il-każ m'hemmx lok ta' kuluri iżda hemm bżonn li nikkoperaw bejnietna ħalli nsolvu dawn il-problemi fl-iqsar żmien possibbli.  Grazzi.

  MADAM SPEAKER: Grazzi. Sar il-ħin. Il-Kamra hija aġġornata għal nhar l-Erbgħa 11 ta' Marzu, 1998 fis-6.00 p.m. bl-agenda kif komunikata mill-Ministru Mizzi.

Fid-9.30 p.m. il-Kamra ġiet aġġornata mingħajr ma saret il-mistoqsija. 

MISTOQSIJIET GĦAL TWEĠIBIET ORALI MWIEĠBA BIL-MIKTUB

VAT - KUNTRATT TA' PUBBLIĊITA'

12232.  L-ONOR.  AUSTIN GATT staqsa lill-Prim Ministru: Jista' l-Prim Ministru jpoġġi fuq il-Mejda tal-Kamra kopja tar-rapport ta' l-investigazzjoni interna li hu xehed, li saret biex jiġi mistħarreġ kienx hemm ksur tar-regolamenti finanzjarji fl-għoti tal-kuntratt ta' pubbliċita' dwar it-tneħħija tal-VAT u l-introduzzjoni tas-CET?

  ONOR. ALFRED SANT: Ir-rapport  mitlub jitpoġġa fuq il-Mejda  tal-Kamra  fiż-

żmien opportun.

SEGRETARJAT GĦAŻ-ŻGĦAŻAGĦ - DONAZZJONIJIET

12233.  L-ONOR.  AUSTIN GATT staqsa lill-Ministru ta' l-Edukazzjoni u Kultura Nazzjonali:    Jista' l-Ministru jagħti lista ta' donazzjonijiet, sponsorships jew  għajnuniet oħra mogħtija mis-Segretarjat għaż-Żgħażagħ, Kultura u Sports mill-1 ta' Novembru sal-lum u għal kull donazzjoni, sponsorship jew għajnuna jindika l-ammont relattiv, lil liema għaqda jew persuna ngħatat u meta ngħatat?

  ONOR. EVARIST BARTOLO: Mhux ċar għal liema perjodu qed jirriferi l-Onor. Interpellant.

ARMATA - REKLUTI

12234.  L-ONOR.  AUSTIN GATT staqsa lill-Prim Ministru: Jista' l-Prim Ministru jikkonferma u jagħti lista tar-rekluti kollha li ġew ingaġġati fl-Armata mill-1 ta' Novembru, 1996 sal-lum u għal kull rekluta jagħti:  1) id-data meta l-ewwel inkiteb u applika biex ikun reklutat; 2) id-data ta' meta daħal bħala rekluta; 3) id-data meta spiċċa l-perijodu ta' taħriġ; 4) id-data meta ġie ngaġġat fl-Armata; 5) ir-rank tiegħu llum; u 6) l-army number tiegħu?

  ONOR.  ALFRED SANT: Nirriferi  lill-Onor. Interpellant  għat-tabella  li  poġġejt  fuq il-Mejda tal-Kamra aktar kmieni f'din is-Seduta.

ĦAL LUQA - BARRACKS TA' L-ARMATA

12235.  L-ONOR.  AUSTIN GATT staqsa lill-Prim Ministru:    Jista' l-Prim Ministru jikkonferma li ngħata ordni biex fil-barracks ta' l-Armata f'Ħal Luqa l-bozoz tal-100 watts u ta' l-80 watts jinbidlu f'oħrajn ta' 30 watts u li dan l-eżerċizzju diġa' inbeda?

  ONOR.  ALFRED SANT: Le.

PA - PLANNING FACTBOOK

12510. L-ONOR.  GEORGE PULLICINO staqsa lill-Vici Prim Ministru, Ministru għall-Affarijiet Barranin u ta' l-Ambjent:  Jista' l-Viċi Prim Ministru jwieġeb il-mistoqsija parlamentari numru 12079 rigward il-P.A. Planning Factbook?

  ONOR.  GEORGE VELLA: Tweġiba għall-mistoqsija parlamentari numru 12079 ingħatat fis-seduta Numru 193.

EDUKAZZJONI - PROGRAMM SOCRATES

12511. L-ONOR.  GEORGE PULLICINO staqsa lill-Ministru ta' l-Edukazzjoni u Kultura Nazzjonali:  Jista' l-Ministru jwieġeb il-mistoqsija parlamentari numru 12080 rigward il-programm Socrates?

  ONOR. EVARIST BARTOLO: Nirriferi lill-Onor. Interpellant għat-tweġiba għall-mistoqsija parlamentari numru 12080 mogħtija f'seduta 193.

MINISTERU TAT-TURIŻMU - IMPJEGATI

12512. L-ONOR.  GEORGE PULLICINO staqsa lill-Ministru tat-Turiżmu u s-Self-Employed: B'riferenza għat-tweġiba mogħtija għall-mistoqsija parlamentari numru 11102, jista' l-Ministru jgħid: (i) għat-tweġiba (c) NTOM, jgħid kemm-il persuna ġiet impjegata mil-lokalitajiet imsemmija; u (ii) għat-tweġiba (d) (Air Malta) jgħid ukoll kemm-il persuna ġiet impjegata mil-lokalitajiet li semma fit-tweġiba?

  ONOR. KARMENU VELLA: L-informazzjoni mitluba hija kif ġej :-

(i) Mosta 4, Bormla 1, Birżebbuġa 3, Buġibba 1, Gżira 2, Siġġiewi 1, San Ġiljan 2, Mellieħa 1, Wied il-Għajn 1,
 Msida 1, Luqa 1, Kappara 1, Fgura 2, Swieqi 1, Marsaxlokk 1, Żurrieq 1 u Qrendi 1.

(ii) Birkirkara 8, Bormla 2, Għargħur 4, Għaxaq 8, Gudja 5,
Marsa 6, Wied il-Għajn 4, Pembroke 1,
Pieta 5, Qala 2, Qrendi 8, San Ġwann 3, Siġġiewi 9,
 Sliema 4, Santa Lucia 3, San Pawl il-Baħar 3, Sta.Venera 3,
Żabbar 11, Żejtun 15, Żurrieq 29, Birżebbuġa 8, Bir id-Deheb 1, Buġibba 2, Dingli 2, Fgura 7, Ħamrun 5, Kirkop 1, Luqa 4, Mosta 7, Mtarfa 1,
Marsaxlokk 3, Naxxar 4, Paola 6, Qormi 5, Rabat 4,
 San Ġiljan 3, Swieqi 3, Xagħra 1, Xemxija 1, Żebbuġ 4, Attard 1, Baħar iċ-Ċagħaq 1,
 Balzan 1, Għajnsielem 1, Għasri 1, Mqabba 1, 
Msida 1,


Qawra 1, Senglea 2,
Ta' l-Ibraġġ 1,
Tarxien 3, Valletta 2.

MINISTERU TA' L-EDUKAZZJONI - IMPJEGATI

12513. L-ONOR.  GEORGE PULLICINO staqsa lill-Ministru ta' l-Edukazzjoni u Kultura Nazzjonali:  Jista' l-Ministru jwieġeb il-mistoqsija parlamentari numru 11104 li saret fit-12.1.98 rigward impjegati ġodda?

  Jista', b'riferenza għal din il-mistoqsija, l-Ministru jgħid kemm-il persuna ġiet impjegata minn kull lokalita'?

  ONOR.  EVARIST BARTOLO: Ngħarraf lill-Onor. Membru li tweġiba għall-mistoqsija parlamentari numru 11104 ingħatat f'seduta 186.

MINISTERU TAL-FINANZI U KUMMERĊ - IMPJEGATI

12514. L-ONOR.  GEORGE PULLICINO staqsa lill-Ministru tal-Finanzi u Kummerċ:    Jista' l-Ministru jwieġeb il-mistoqsija parlamentari numru 11103 li saret fit-12.1.98 rigward impjegati ġodda?  Jista' l-Ministru, b'riferenza għall-istess mistoqsija, jgħid kemm-il persuna ġiet impjegati minn kull lokalita'?

  ONOR.  LEO BRINCAT: Nirriferi lill-Onor. Membru għat-tweġiba li tajt għall-mistoqsija parlamentari numru 11103 fis-seduta numru 190.

MINISTERU TAS-SAĦĦA - IMPJEGATI

12515. L-ONOR.  GEORGE PULLICINO staqsa lill-Ministru tas-Saħħa, Kura ta' l-Anzjani u Affarijiet tal-Familja:  Jista' l-Mnistru jwieġeb il-mistoqsija parlamentari numru 11097 li saret fit-12.01.98 rigward impjegati ġodda?  Jista' l-Ministru, b'riferenza għall-istess mistoqsija, jgħid kemm-il persuna ġiet impjegata minn kull lokalita'?

  ONOR.  MICHAEL FARRUGIA: Bejn l-1 ta' Jannar 1997 u t-8 ta' Jannar 1998 ġew impjegati dawn il-persuni kif qegħdin f'dawn it-tabelli:

ŻAMMIT CLAPP HOSPITAL

TIP TA' XOGHOL                 LOKALITA'

Farmacista Kazwali             Naxxar

Farmacista Full Time           Sliema 

Gatekeeper Kazwali             Gzira  

Infermiera Part-time Kazwali   Ghaxaq 

Infermiera Whole Time          Mosta 

Infermiera Part-time / Kazwali Msida 

Infermiera Part-time / Kazwali Kappara

Infermiera Whole Time          Zebbug 

Infermiera Whole Time          Msida

Infermiera Full Time           L-Iklin 

Mech & Tech Fitter Full Time   Naxxar 

Nursing Aide Full Time         Salina

Nursing Aide Full Time         Sliema

Physiotherapist Full Time      Fgura 

FONDAZZJONI GħAX-XJENZI U SERVIZZI MEDIĊI

TIP TA' XOGHOL                         LOKALITA

Accounts Officer   Kuntratt Indefinit San Gwann

Segretarja  Kuntratt Definit          Haz-Zebbug

Mill-1 ta' Jannar 1997 sad-29 ta' Lulju 1997 meta Fejda kienet għada tagħmel parti mal-Ministeru tas-Saħħa ġew impjegati seba' nies ġodda.

TIP TA' XOGHOL                  LOKALITA'

Instructress  Part Time         Mqabba

Carer         Full Time         B'Kara

Carer         Full Time         Naxxar

Carer         Full Time         Naxxar

Carer         Full Time         Tarxien

Councellor    Part Time         Swieqi

Councellor    Part Time         Paola 

BIRKIRKARA - ĊENTRU TAS-SAĦĦA

12576.  L-ONOR.  LOUIS DEGUARA staqsa lill-Ministru tas-Saħħa, Kura ta' l-Anzjani u Affarijiet tal-Familja: Jista' l-Ministru jgħid meta  hemm il-ħsieb li tinfetaħ il-health centre ta' Birkirkara?  Veru li d-dipartiment qiegħed ifittex allokazzjoni oħra sakemm issir ir-refurbishment ġewwa l-berġa ta' Birkirkara?  Jekk fl-affermattiv, il-Ministru ma jidhirlux li dawn huma spejjeż bla bżonn, meta l-health centre suppost li nfetaħ sena ilu?

  ONOR.  MICHAEL FARRUGIA: Għat-tweġiba għall-ewwel mistoqsija nirriferi lill-Onor Interpellant għat-tweġiba li tajt għall-mistoqsija parlamentari numru 12452 magħmula mill-Onor. George Pullicino.

Kif tħabbar fl-istqarrija l-ġimgħa l-oħra, il-Berġa ta' Birkirkara ġiet temporanjament trasferita għall-akkomodazzjoni fl-istazzjon tal-ferrovija l-antik fl-istess Birkirkara.

Ix-xogħol li qed isir fil-Berġa ta' Birkirkara għandu jitqies bħala pass biex sakemm jinfetaħ iċ-ċentru tas-saħħa n-nies ta' Birkirkara jkunu jistgħu jinqdew f'ambjent pulit u nadif kif tabilħaqq jixirqilhom.

SAĦĦA - TOBBA

12577. L-ONOR. LOUIS DEGUARA staqsa lill-Ministru tas-Saħħa, Kura ta' l-Anzjani u Affarijiet tal-Familja: Jista' l-Ministru jgħid f'liema stadju waslu d-diskussjonijiet mal-MAM dwar l-insurance tat-tobba mpjegati fis-servizz governattiv?

  ONOR.  MICHAEL FARRUGIA: Id-diskussjonijiet għadhom għaddejin.

SPTARIJIET - KONSUM/NEFQA TA' PETROL
12578.  L-ONOR.  LOUIS DEGUARA staqsa lill-Ministru tas-Saħħa, Kura ta' l-Anzjani u Affarijiet tal-Familja: Jista' l-Ministru jgħid x'kien il-konsum u n-nefqa ta' petrol għas-sena 1996 u 1997 separatament, ġewwa kull sptar tal-gvern f'Malta u f'Għawdex?  Qiegħed isir audit dwar dan il-konsum?

  ONOR.  MICHAEL FARRUGIA: Fl-Isptar Zammit Clapp in-nefqa ta' petrol u diesel għas-sena 1996 u 1997 kienet hekk:

                      1996           1997

1.  Petrol            1,350          1,150

2.  Diesel            1,988          2,548

TOTAL                 3,338          3,698

Il-passi meħtieġa ta' kontroll intern qegħdin isiru u dawn jiġu kkontrollati mill-audituri ta' l-iSptar.

In-nefqa ta' petrol u diesel għas-sena 1996 u 1997 fir-Residenza San Vinċenz de Paule kienet ta' Lm10,337.35 u Lm10,821.79, rispettivament.

Kontrolli nterni qegħdin isiru sabiex jiġi assigurat li ma jsirux abbużi.

SAĦĦA - DR SPITERI  - XUFIER

12590.  L-ONOR.  LOUIS DEGUARA staqsa lill-Ministru tas-Saħħa, Kura ta' l-Anzjani u Affarijiet tal-Familja:    Jista' l-Ministru jikkonferma jekk ġiex detailed driver impjegat mal-Gvern mal-konsulent ta' MCH Dr Spiteri biex iwasslu u jibqa' jistennih waqt li dan ikun jara pazjenti fi spiżerija?  Liema roster jaħdem dan l-impjegat?  Għaliex dan l-impjegat qiegħed jitħallas overtime fl-off duty tiegħu waqt li jkun mat-tabib Spiteri?

  ONOR. MICHAEL FARRUGIA: Ma hemm l-ebda driver detailed mal-konsulent ta' Mount Carmel Hospital Dr. Spiteri.  Għaldaqstant il-bqija tad-domandi huma rrilevanti. Dr. Spiteri ukoll kategorikament jiċħad li għandu xi driver detailed  miegħu f'xi ħin tax-xogħol jew ħin ieħor.

UE - ZONI TA' KUMMERĊ ĦIELES

12592.  L-ONOR.  ĊENSU GALEA staqsa lill-Ministru tal-Biedja u Sajd: Billi l-Ministru ġie rrapportat li fil-ftehim propost zona ta' kummerċ ħieles ma' l-Unjoni Ewropea l-Gvern Malti se jeskludi l-biedja u sajd, jista' l-Ministru jgħid minn fejn jirriżulta dan, meta l-istess rapport dwar il-ftehim propost jitkellem ukoll dwar dawn is-setturi bħala parti intregrali mill-ftehim propost?

  X'kienu t-talbiet tal-gvern lill-Unjoni Ewropea dwar dan is-suġġett ladarba qed jingħad li l-gvern qed jinsisti li l-bdiewa u s-sajjieda ma jintlaqtux minn dan il-ftehim propost?

  ONOR.  NOEL FARRUGIA: Nirriferi l-Onor.Interpellant għar-risposta għall-mistoqsija parlamentari numru 12095 u 12224.

WSC - XOGĦOL INTENSIV

12593.  L-ONOR.  ĊENSU GALEA staqsa lill-Ministru tax-Xogħlijiet Pubbliċi u Kostruzzjoni:    Jista' l-Ministru jagħti tagħrif dwar fiex wasal ix-xogħol intensiv li l-Water Services Corporation bdiet fi programm ġdid fl-1994 biex jinstabu l-partijiet fejn hemm il-leakages fis-sistema ta' l-ilma?

  Kemm saru inspections apposta f'dan il-perijodu?  Kemm hu n-numru ta' nies involuti f'dan il-programm?

  X'kien l-effett ta' dawn l-inspections fil-perijodu ndikat?

  Kemm inbidlu mains bħala riżultat ta' dawn l-inspections, fil-perijodu 1994 - 1997, kull sena, konsegwenza ta' dawn l-inspections?

  ONOR.  CHARLES BUHAGIAR: Is-Sezzjoni tal-Leakage Control li tifforma parti mill-Water Audit Group fil-Korporazzjoni għas-Servizzi ta' l-Ilma bħalissa hija mqassma hekk:

1   Operations Engineer

4   Leakage Engineers
3   Foremen
14  Leakage Technician
32  Leakage Detectors
Fil-qosor is-sistema tal-Leakage Control taħdem billi l-ewwel l-Enġiniera jistudjaw id-Distribution Network kemm fuq il-lant u kemm min fuq pjanti/Zone consumption graphs/leakage databases fl-uffiċċju.  Minn dan l-istudju kemm l-Enġiniera u l-Leakage Technician jimplimentaw fuq il-lant sekwenza ta' xogħlijiet li permess tagħhom id-distribuzzjoni ta' l-ilma titqassam f'biċċiet żgħar u kontrollabbli.  Fl-aħħar, permezz ta' dan tiġi ndikata liema biċċiet tad-distribuzzjoni għandhom leakage għoli u jintbagħtu l-Leak Detectors bil-lejl.

B'din is-sistema tax-xogħol, Malta u Għawdex huma mqassmin f'8 Master Zone, madwar 300 zona u għadd ta' Sub-Zones.

Mill-1994 sal-lum ingħataw medja ta' 500 leak marks fix-xahar.  B'riżultat ta' dan hemm għad kbir ta' zoni li l-leakage level tagħhom  niżlet b'mod sinifikanti, tant li jekk inqabblu l-produzzjoni ta' Jannar 1998 ma' dak ta' Jannar 1994 naqset b'20%.

Il-bdil ta' mejnijiet f'dawn is-snin (1994-1997) kien ta' 109 kilometru u kien immirat f'inħawi li fuqhom kellna indikazzjonijiet ċari ta' telf ta' ilma.  Dawn kienu Kirkop, Safi, Żejtun, Gudja, Buġibba, Qawra, San Pawl il-Baħar, Xemxija, Wardija u Qormi.

DCA - STRUTTURA

12594.  L-ONOR.  ĊENSU GALEA staqsa lill-Ministru għat-Trasport u Portijiet:  Jista' l-Ministru jagħti indikazzjoni dwar kif inhi fil-preżent l-istruttura mħaddma mid-DCA f'dawk li huma gradi differenti ta' tmexxija ta' dan id-dipartiment?

  Kemm hu n-numru ta' diretturi f'dan id-dipartiment?  Kemm hu n-numru ta' assistenti diretturi fl-istess dipartiment?  X'vacancies hemm fil-preżent f'dan id-dipartiment? Kemm ilhom hekk vojta l-vacancies indikati?  Meta l-aħħar li saret sejħa għal mili ta' dawn il-vacancies?  Kemm kienu dawk li applikaw f'kull każ?  Kemm fil-fatt ġew mimlija minn dawn il-vacancies wara dawn l-aħħar sejħiet? Xi training kien meħtieġ u għadu meħtieġ għal dawk li mlew il-vacancies indikati?

  ONOR.  JOE DEBONO GRECH:   Jiena nformat li l-istruttura maniġerjali tad-Dipartiment ta' l-Avjazzjoni Ċivili hija kif murija f'Appendiċi "A" li poġġejt fuq il-Mejda tal-Kamra u li l-informazzjoni mitluba dwar vakanzi fi gradi hija murija f'Appendiċi "B" li poġġejtha wkoll  fuq il-Mejda tal-Kamra aktar kmieni f'din is-Seduta.

  Jiena nformat ukoll li fid-dipartiment hemm tlett gradi ta' Diretturi li huma:  Direttur Ġenerali, Direttur Operazzjonijiet u Direttur Servizzi Tekniċi.  Il-grad ta' Assistant Director ma jeżistix.

SAĦĦA - IMPJEGATI

12613.  L-ONOR.  LOUIS DEGUARA staqsa lill-Ministru tas-Saħħa, Kura ta' l-Anzjani u Affarijiet tal-Familja: Jista' l-Ministru jgħid kemm impjegati tad-Dipartiment tas-Saħħa intbagħtu minn fuq il-post tax-xogħol nhar il-Ħadd 15.2.98 biex jifformaw parti mill-udjenza għall-programm ta' Ray Azzopardi fuq is-Super I TV li dam in-nofs ta' nhar ta' fil-għaxija kollu?  Liema gradi għandhom dawn l-impjegati?  Kemm minnhom kienu fuq xogħol skond ir-roster stabilita tagħhom?  Kemm minnhom kienu xogħol bħala overtime?  Kemm minnhom kienu suppost xogħol u se jiġu kkumpensati b'time-off-in-lieu?

  ONOR.  MICHAEL FARRUGIA: Id-Dipartiment tas-Saħħa jagħmel dak kollu possibbli biex jiġu mħajjra aktar żgħażagħ jaqbdu karriera fil-professjoni medika u paramedika.  Dak kollu li sar fil-programm kien intenzjonat f'dan is-sens.  Naħseb li l-Onor Membru jaqbel li nintensifikaw inizjattivi simili ħalli jiżdied l-interess tax-xogħol fis-setttur tas-Saħħa.

KLINIĊI PRIVATI - MRI

12655.  L-ONOR.  LOUIS DEGUARA staqsa lill-Ministru tas-Saħħa, Kura ta' l-Anzjani u Affarijiet tal-Familja: Jista' l-Ministru jwieġeb għall-mistoqsija parlamentari tiegħi numru 8996 u ċioe' jista' jinforma lill-Kamra kemm saru MRI, xahar b'xahar, ġewwa l-kliniċi privati tul l-1997?  Kemm kien in-numru ta' MRI li saru ġewwa l-istess kliniċi fuq pazjenti riferuti minn sptarijiet governattivi?

  ONOR.  MICHAEL FARRUGIA: L-informazzjoni dwar l-ewwel parti tal-mistoqsija hija ta' natura kummerċjali u ma tistax tingħata.

In-numru ta' MRIs li għamel il-gvern mis-sena l-oħra sa l-24 Frar  1998 jammontaw għall-256.

SPTAR SAN LUQA - TOBBA

12683.  L-ONOR.  EDWIN VASSALLO staqsa lill-Ministru tas-Saħħa, Kura ta' l-Anzjani u Affarijiet tal-Familja: Jista' l-Ministru jgħid kemm hemm tobba fid-Dipartiment ta' l-Emerġenza ta' l-Isptar San Luqa u fl-Isptar Ġenerali ta' Għawdex?  Jista' l-Ministru jgħid għaliex tobba li għad m'għandhomx warrant u qed jaħdmu bħala housemen qed jintbagħtu jaħdmu fid-Dipartiment ta' l-Emerġenza?  Jista' l-Ministru jgħid kemm hemm tobba fiċ-ċentri tas-saħħa tal-gvern?

  ONOR.  MICHAEL FARRUGIA: Tweġiba tingħata f'xi seduta oħra

SPTAR SAN LUQA - REFURBISHMENT
12684.  L-ONOR.  EDWIN VASSALLO staqsa lill-Ministru tas-Saħħa, Kura ta' l-Anzjani u Affarijiet tal-Familja:  Jista' l-Ministru jgħid jekk hemmx il-ħsieb  li jsir refurbishment fil-kwartieri tat-tobba ta' l-Isptar San Luqa?  Jekk fl-affermattiv, jista' l-Ministru jgħid liema  huma dawn ix-xogħlijiet u meta huwa ppjanat li jsir ix-xogħol?

  ONOR.  MICHAEL FARRUGIA: Ir-risposta għadha  qed tinġabar u tingħata f'seduta oħra.

KUNSILLI LOKALI - ĦADDIEMA

12685.  L-ONOR.  EDWIN VASSALLO staqsa lill-Ministru tad-Djar u Kunsilli Lokali:  Jista' l-Ministru jgħid kemm kienu l-ħaddiema li ġew attached ma' kull kunsill lokali; liema kunsilli lokali nformaw lid-dipartimenti li qed jaffaċċjaw problemi u liema kienu l-kunsilli lokali li talbu li l-ħaddiema attached jiġu mibdula jew illi s-sistema ma titħaddimx aktar fir-rispett tal-lokalitajiet tagħhom?

  Jista' l-Ministru jgħid jekk id-dipartiment ħejjiex rapport fuq din il-materja ta' l-attachment u jekk fl-affermattiv, jista' jpoġġi kopja tar-rapport fuq il-Mejda tal-Kamra?

  ONOR.  ALFRED PORTELLI: Ninforma lill-Onor. Interpellant li m'għandi xejn x'inżid mat-tweġiba li ngħatat għall-mistoqsija parlamentari numru 11468.

  Dwar l-aħħar parti tal-mistoqsija, id-dipartiment għadu qed jagħmel l-arrangamenti meħtieġa biex l-implimentazzjoni ta' din l-iskema tiġi mtejba.

WSC - METERS
12735.  L-ONOR.  CHRIS CARDONA staqsa lill-Ministru tax-Xogħlijiet Pubbliċi u Kostruzzjoni:  Jista' l-Ministru tax-Xogħlijiet jgħid kemm ġew installati meters reġjonali sabiex jiġi ddentifikat l-ħela ta' ilma li ma jitħallasx; x'effett kellhom dawn il-meters fit-tnaqqis tal-ħela ta' l-ilma; kemm kien l-ammont ta' ilma moħli matul is-snin 1990 - 1997 f'kull lokalita' ta' Malta u Għawdex?

  ONOR. CHARLES BUHAGIAR: Tweġiba tingħata f'xi seduta oħra

UNIVERSITA' - STUDENTI

12736.  L-ONOR.  CHRIS CARDONA staqsa lill-Ministru ta' l-Edukazzjoni u Kultura Nazzjonali:    Jista' l-Ministru jgħid: kemm kienet il-popolazzjoni ta' l-istudenti ta' l-Universita' fis-snin 1990-1997, maqsuma skond kull degree u sena ta' studju; kemm kien hemm studenti ġodda  ġejjin mill-iskejjel pubbliċi u privati; kemm spiċċaw l-istudju tagħhom studenti meta jitqabbel ma' l-istudenti reġistrati għal kull kors ta' studju?

  ONOR.  EVARIST BARTOLO: Tweġiba tingħata f'xi seduta oħra

VAT  

12737.  L-ONOR.  CHRIS CARDONA staqsa lill-Ministru tal-Finanzi u Kummerċ:    Jista' l-Ministru jgħid kemm kien l-ammont ta' VAT imħallas minn kull enti parastatali fil-perijodu mill-1 ta' Jannar, 1995 sa l-31 ta' Diċembru, 1997?

  ONOR.  LEO BRINCAT: Ngħarraf lill-Onor. Membru li t-tagħrif mitlub dwar l-ammont ta' VAT imħallas minn kull enti parastatali fil-perijodu mill-1 ta' Jannar, 1995 sal-31 ta' Diċembru, 1997 għadha qed tinġabar u, għaldaqstant, tingħata f'xi seduta oħra.

ENEMALTA - BEJGĦ
12738.  L-ONOR.  CHRIS CARDONA staqsa lill-Ministru tal-Finanzi u Kummerċ:    Jista' l-Ministru jgħid kemm kien il-bejgħ (turnover) u l-qligħ ta' kull diviżjoni tal-Korporazzjoni Enemalta għas-snin 1990 u 1996?

  ONOR. LEO BRINCAT: It-tagħrif mitlub tpoġġa fuq il-Mejda tal-Kamra aktar kmieni f'din is-seduta.

ETC - NIES JIRREĠISTRAW

12739. L-ONOR. CHRIS CARDONA staqsa lill-Ministru tal-Ħarsien Soċjali:    Jista' l-Ministru jgħid mil-liema setturi ekonomiċi jirriżulta li kienu ġejjin, nies li jirreġistraw għax-xogħol mill-1 ta' Novembru, 1996; mil-liema kumpanniji kienu ġejjin il-persuni li rreġistraw għax-xogħol mill-1 ta' Novembru, 1996?

  ONOR. EDWIN GRECH: L-informazzjoni mitluba għadha qed tinġabar u tingħata f'xi seduta oħra.

PIXXINA NAZZJONALI  

12740. L-ONOR. CHRIS CARDONA staqsa lill-Ministru ta' l-Edukazzjoni u Kultura Nazzjonali:    Jista' l-Ministru jgħid: taħt liema struttura qed titmexxa l-pixxina Nazzjonali li tinsab fl-Universita' ta' Malta; meta twaqqfet il-kumpannija li suppost tamministra l-kumpless; min huma l-awdituri tal-kumpannija; meta saru l-aħħar audited accounts; kemm kien id-dħul u telf/qligħ mill-operazzjoni tal-pixxina nazzjonali minn kemm ilha li bdiet topera?

  ONOR. EVARIST BARTOLO: Tweġiba tingħata f'xi seduta oħra

GĦENEB - IMPORTAZZJONI

12764.  L-ONOR.  NINU ZAMMIT staqsa lill-Ministru tal-Biedja u Sajd:    Jista' l-Ministru jgħid jekk għall-perijodu bejn il-15 ta' Lulju u t-30 ta' Ottubru 1997 ġiex importat għeneb tal-mejda u jekk fl-affermattiv: (1) kemm kien l-ammont ta' għeneb tal-mejda li ġie mportat; (2) kemm kien il-levy fuq dan il-prodott; (3) kemm minn dan il-prodott ġie mportat matul l-1997 u l-1998 (sal-lum) rispettivament; u (4) jagħti d-dati u l-ammonti ta' kull importazzjoni msemmija f'(3)?

  ONOR.  NOEL FARRUGIA: Bejn il-15 ta' Lulju u l-31 t'Ottubru, 1997 ġew importati 127 tunnellata ta' għeneb tal-mejda.

   Il-levy li jitħallas fuq l-għeneb tal-mejda importat fil-perijodu imsemmi huwa ta' 35ċ kull kilo.

  Matul is-sena 1997 ġew importati 369 tunnellata ta' għeneb tal-mejda, filwaqt li mill-1 ta' Jannar sat-28 ta' Frar, 1998 ġew importati 32 tunnellata.

  Rigward l-aħħar parti tal-mistoqsija ninforma lill-Onor. Membru, li bejn l-1 ta' Jannar, 1997 u t-28 ta' Frar, 1998 ġew importati 401.106 tunnellata.

  Mhux possibbli li nagħti d-dati u l-ammont ta' kull importazzjoni għax jinħtieġ ħafna ħin u xogħol biex tinġabar din l-informazzjoni dettaljata.

FROTT - IMPORTAZZJONI

12765.  L-ONOR.  NINU ZAMMIT staqsa lill-Ministru tal-Biedja u Sajd:    Jista' l-Ministru jgħid jekk għall-perijodu bejn l-1 ta' Lulju u l-15 ta' Settembru, 1997 ġiex importat tuffieħ u lanġas u jekk fl-affermattiv:  1) kemm kien l-ammont ta' kull prodott  imsemmi li ġie mportat; 2) kemm kienet il-levy fuq kull prodott; 3) kemm minn kull prodott imsemmi ġie mportat matul l-1997 u l-1998 (sal-lum) rispettivament; u 4) jagħti d-dati u l-ammonti ta' kull importazzjoni msemmija f'(3)?

  ONOR.  NOEL FARRUGIA: Bejn l-1 ta' Lulju u l-15 ta' Settembru, 1997 ġew importati 61 tunnellata ta' tuffieħ u 51 tunnellata ta' lanġas.

  Il-levy li jitħallas fuq tuffieħ u lanġas importat fil-perijodu msemmi huwa ta' 25 u 35ċ kull kilo rispettivament.

  Matul is-sena 1997 ġew importati 6,684 tunnellati ta' tuffieħ u 1,253 tunnellata lanġas. Ġew importati wkoll 1,278 tunnellata tuffieħ u 135 tunnellata lanġas bejn l-1 ta' Jannar u t-28 ta' Frar, 1998.

  Rigward l-aħħar parti tal-mistoqsija ninforma lill-Onor.Membru, li bejn l-1 ta' Jannar u t-28 ta' Frar, 1998 ġew importati:

7982.618 tunnellata tuffieħ
1388.954 tunnellata lanġas.

  Mhux possibbli li nagħti d-dati u l-ammonti ta' kull importazzjoni għax jenħtieġ ħafna ħin u xogħol biex tinġabar din l-informazzjoni dettaljata.

WSC - SPIŻA

12766.  L-ONOR.  NINU ZAMMIT staqsa lill-Ministru tax-Xogħlijiet Pubbliċi u Kostruzzjoni:    Jista' l-Ministru jwieġeb għall-mistoqsija parlamentari tiegħi numru 12159 u ċioe' dwar spiża/dħul tal-WSC fil-perijodu bejn l-1.10.97 u t-12.2.98?

  ONOR. CHARLES BUHAGIAR: Il-figuri mitluba rigward il-finanzi tal-Korporazzjoni għas-Servizzi ta' l-Ilma għall-perijodu mill-1 ta' Ottubru 1997 sal-31 ta' Diċembru, 1997 huma:-

Dħul       Lm3,626.316

Spejjeż    Lm4,903.031

  Dawn il-figuri m'humiex audited.

  Il-figuri għall-perijodu mill-1 ta' Jannar 1998 sat-12 ta' Frar, 1998 għadhom m'humiex iffinalizzati.

FABBRIKA ĠDIDA TAL-ĦALIB  

12767.  L-ONOR.  NINU ZAMMIT staqsa lill-Ministru tal-Biedja u Sajd:    UJista' l-Ministru jgħid jekk sal-lum  il-Gvern preżenti rnexxielux jidentifika site/sites għall-bini ta' fabbrika  ġdida tal-ħalib u jekk fl-affermattiv, fejn jinsabu dawn is-site/sites?

  ONOR. NOEL FARRUGIA: Qegħdin jiġu ddentifikati numru ta' siti alternattivi għall-bini ta' fabbrika ġdida tal-ħalib.

  Peress li għada ma ttieħdet l-ebda deċizjoni finali mhux il-każ li noqgħod nagħti dettalji f'dan l-istadju.

PATATA - ESPORTAZZJONI

12768.  L-ONOR.  NINU ZAMMIT staqsa lill-Ministru tal-Biedja u Sajd:    B'riferenza għar-risposta mogħtija għall-mistoqsija parlamentari tiegħi numru 12462, fejn issemma l-fatt ta'l-kompetizzjoni ħarxa li l-patata ta' Malta tiffaċċja fis-swieq Ewropej, partikolarment fl-Olanda, jista' l-Ministru jgħid: (1) għaliex l-aħħar sejħa għall-għażla ta' penalist tispeċifika is-suq Olandiż biss; u (2) jekk l-istess patata tas-sajf iġġibx prezz adattat u ugwali fi swieq Ewropej oħra bħalma tagħmel fis-suq Olandiż?

  ONOR.  NOEL FARRUGIA: 1. Għax l-aħjar suq għall-patata ta' Malta huwa bla dubju ta' xejn fl-Olanda.

2. Le.

BHEJJEM - IMPORTAZZJONI

12769.  L-ONOR.  NINU ZAMMIT staqsa lill-Ministru tal-Biedja u Sajd:  B'riferenza għar-risposta mogħtija għall-mistoqsija parlamentari tiegħi numru 12499 dwar importazzjoni ta' mogħoż, nagħaġ u gidien, jista' l-Ministru jgħid:  1) għal kemm minn dawn il-bhejjem kien hemm talba biex jiġu mpurtati sal-25 ta' Frar, 1998; 2) jekk  l-importazzjoni ta' dawn il-bhejjem hijiex sussidjata mill-gvern u jekk fl-affermattiv, kemm huwa l-valur ta' sussidju fuq l-importazzjoni ta' kull bhima msemmija?

  ONOR.  NOEL FARRUGIA: 1. Sal-25 ta' Frar 1998 kien hemm talba għal 345 bhima.

2. L-importazzjoni ta' dawn il-bhejjem m'hijiex sussidjata mill-Gvern.

MDP - OĠĠEZZJONIJIET

12772.  L-ONOR.  ĊENSU GALEA staqsa lill-Ministru tal-Biedja u Sajd:    B'riferenza għar-risposti għall-mistoqsijiet parlamentari preċedenti dwar l-oġġezzjonijiet tal-MDP billi kien il-Ministeru li rrifera għall-oġġezzjonijiet ta' l-MDP, u donnu li ħadd fl-MDP ma jaf dwarhom, jista' l-Ministru jqiegħed fuq il-Mejda tal-Kamra kopja ta' dawn l-oġġezzjonijiet, jew almenu jindika minn min fl-MDP ġew l-oġġezzjonijiet?

  Jista' l-Ministru jgħid ukoll x'inhu l-parir tal-Ministeru tiegħu dwar l-uniku sit li qed jiġi kkonsidrat mill-Planning Authority għall-użu ta' l-MDP u ċioe' il-castellana f'Ħal Qormi, post li qed jegħreq ma' kull xita?

  ONOR.  NOEL FARRUGIA: Ma għandi xejn xi nżid mar-risposta li tajt għall-mistoqsija parlamentari numru 12353 f'dan l-istadju.

PA - APPLIKAZZJONIJIET PENDENTI

12773.  L-ONOR.  ĊENSU GALEA staqsa lill-Vici Prim Ministru, Ministru għall-Affarijiet Barranin u ta' l-Ambjent:    Jista' l-Viċi Prim Ministru jagħti tagħrif dwar x'inhi r-raġuni li għaliha filwaqt li l-Planning Authority tinnota li l-applikazzjonijiet pendenti qabel id-dħul fis-seħħ tal-liġi kif emendata ma jiġux  ittrattati skond il-liġi emendata, iżda mbagħad meta jiġu biex jagħtu d-drttijiet lill-applikant (bħad-dritt ta' l-applikant li jkun  preżenti fil-laqgħa tad-DCC) dawn id-drittijiet ma jingħatawx lill-istess applikanti?

  ONOR.  GEORGE VELLA: Jinħtieġ aktar żmien sabiex tingħata risposta.

OPM - PUBLIC SERVICE INSPECTORATE UNIT
12774.  L-ONOR.  ĊENSU GALEA staqsa lill-Prim Ministru: Jista' l-Prim Ministru jagħti indikazzjoni ta' x'tip ta' ilmenti rċieva l-uffiċċju tiegħu dwar allegata mġieba skorretta ta' membri ta' l-ispettorat li twaqqaf dan l-aħħar?  Kemm kien hemm ilmenti?  Mil-liema għaqdiet saru? Minbarra l-ilmenti ta' unions/għaqdiet kien hemm ilmenti personali?

  ONOR.  ALFRED SANT: L-uniku ilment li wasal lis-sezzjoni ta' l-Ispettorat dwar

imġieba skorretta sar miċ-Chairman tas-CMTU.

Filwaqt  li  wieħed jifhem li l-membri  ta'  l-ispettorat għandhom  jużaw  imġieba  korretta  kemm  jista   jkun  b'danakollu  ma  nistgħux  ninsew  il-fatt  li   dan   l-ispettorat,  li diġa' qabad diversi abbużi, xi wħud  minnhom ta'  natura  serja  u li ilhom fis-seħħ  is-snin,  jaħdem f'ċirkostanzi  diffiċli  ħafna u  mhux  dejjem  isib  il-koperazzjoni u l-attitudni li jistenna - u li wara kollox għandu  dritt għalihom - minn min hu fid-dover mhux  biss

li jikkopera imma li jara li dawn l-affarijiet ma jsirux.


